
Co 100% do voto escrutado a do PP, con 1.713 votos, 
foi a candidatura máis votada e correspondéronlle 
6 concelleiros. A de Compromiso acadou 1.195 e 4 
concelleiros. O BNG recibiu 546 apoios e 2 concelleiros 
e, por último, o PSdeG-PSOE obtivo 255 e 1 concelleiro. 
Estes resultados poden verse ou analizarse dende 
diferentes perspectivas. Unha primeira pode ser esta: É 
incuestionábel que a formación con máis apoios foi a do 
PP, que competía polo espazo da dereita en solitario, e 
acadou o 45,80% dos votos do electorado, mentres que 
as tres candidaturas restantes pertencentes ó ámbito 
político da esquerda-progresista conseguiron o 53,35%, 
é dicir, 1.713 votos para a dereita fronte ós 1.996 da 
esquerda; unha segunda, ou viceversa, puidese se-la que 
sostén de xeito trabucado que quen gañou as eleccións 
á alcaldía foi o PP e os demais son os perdedores. 
Cómpre, chegados a este punto, lembrar que segundo 
o sistema electoral español quen elixe os presidentes 
son os concelleiros, parlamentarios/procuradores ou 
deputados como lexítimos representantes da cidadanía 
unha vez constituídas as diferentes cámaras e en ningún 
caso os electores directamente. Dito de xeito nidio, 
quen elixe o presidente do Goberno son os deputados, 
os parlamentarios galegos elixen o presidente da Xunta 
e os concelleiros elixen o alcalde-presidente.

A respecto do antedito resulta ilustrativo traer a 
colación o sucedido no concello veciño de Mazaricos 
no ano 1991 onde os 4 concelleiros do PP sumaron 
os seus votos cos 2 do PSdeG-PSOE e 1 do BNG 
elixindo alcalde a Xoán Manuel Ramos Rodríguez, único 
concelleiro desta última formación, e así desbancar 
a Manuel Maneiro Grille (CNG, 6 concelleiros) por 
imposición de Xosé Manuel Romai Becaría en castigo 
pola perda da presidencia da Deputación da Coruña 

Revista subvencionada por:

EDITORIAL
Eleccións locais 2023

O 28 de maio foi unha xornada electoral en toda 
España. Os outenses estaban convocados á 12ªcita coas 
urnas para elixi-la corporación local que vai representa-las 
veciñas e veciños do concello durante os vindeiros catro 
anos, á cal concorrían catro candidaturas. A xornada 
transcorreu con total normalidade e sen incidentes a 
salientar. Despois do peche das mesas electorais ás 
8 h. da tarde deu comezo o escrutinio ou reconto 
dos votos depositados en todas elas que deparou os 
seguintes resultados:

Votos contabilizados: 3.797 (70,28 %).

Abstencións: 1.605 (29,71 %).

Votos nulos: 57 (1,5 %).

Votos en branco: 31 (0,82 %).

trala moción de censura apoiada por Maneiro. Unha 
vendeta pura e dura que non ten reboutallo. Na 
España dos pactos de PP e VOX podíanse lembra-
los actuais casos de Canarias, Estremadura e doutras 
comunidades e concellos onde van resultar elixidos 
presidentes os primeiros candidatos das formacións da 
dereita que ficaron en segunda posición polo número de 
votos conseguidos mais co apoio da terceira formación, 
esta tamén da dereita.

Voltando á situación concreta de Outes acae este 
interrogante: Quen vai resultar investido como alcalde 
no pleno a celebra-lo día 17 de xuño, logo posposto 20 
días máis (7 de xullo) por un recurso interposto vía 
contencioso-administrativo? En principio só son elixibeis 
os que figuran no primeiro posto de cada candidatura, 
porén, unha lóxica elemental fainos pensar que dous 
son os candidatos reais: Manolo González e Fran 
Calo. Manolo, pola coalición da esquerda gañadora, 
e Fran, como o candidato do partido máis votado 
da dereita. Non son probábeis máis posibilidades que 
estas dúas: un alcalde da esquerda ou un da dereita. 
Os pactos interpartidarios no ámbito autonómico galego 
e estatal así o indican despois dos acordos acadados 
polas estruturas xerárquicas das formacións, tanto de 
dereita como de esquerda.

Polos medios de comunicación e das redes sociais 
chegáronnos informacións ó respecto dun pacto tripartito 
acadado polas tres formacións da esquerda-prograsista 
que propiciará a investidura de Manolo González, que 
repetirá como alcalde-presidente noutros catro anos 
se as circunstancias non se reviran. Noraboa a tódolas 
candidatas e candidatos, e ós outenses uns ventureiros 
catro anos. Desexamos que sexan  moitos máis!

O pasado sábado 22 de abril, no seu local social do antigo 
colexio do Cruceiro de Roo, tivo lugar a asemblea extraordinaria 
da Asociación Terra de Outes na que se acordou, en primeiro 
lugar, adherirse á Plataforma pola Defensa da Ría de Noia 
e, en segundo lugar, proceder á elixir unha nova directiva, 
que estará presidida por Xesús Mato, quen ata agora era o 

Coa conferencia “Enfermidades e Medicina na vida e na obra 
do poeta de Outes, Francisco Añón”, pronunciada por Ramón 
Blanco Fernández, finalizaron o pasado 25 de maio as XVII 
Xornadas de Información Socio-sanitaria de Outes. No acto de 
clausura, realizado no salón de actos da Casa da Cultura do 
concello, abarrotado de público, ademais  do coordinador das 
xornadas Dr. José Dios, dixeron unhas palabras o presidente 
da asociación Terra de Outes, Xesús Mato; a concelleira de 
Benestar e Igualdade, Raquel García; e o alcalde, Manuel  

Asemblea extraordinaria

CLAUSURA DAS XVII XORNADAS SOCIO-SANITARIAS

representante nela da sección mariñeira.
Con posterioridade á asemblea tivo lugar a inauguración 
da biblioteca de Terra de Outes que, en palabras do 
bibliotecario, Ramón Blanco, se agarda que sexa de uso 
non só dos socios e socias, senón das veciñas e veciños 
de Outes, para quen se abrirán as portas determinados 
días da semana. No seo desta biblioteca tamén tivo lugar 
a presentación do novo número da revista trimestral Terra 
de Outes, que chega xa ao n.º 62. O que foi ata agora 
presidente, Xoán Mariño, como palabras de despedida, 
manifestou que tanto esta revista coma a biblioteca e o 
resto do patrimonio (embarcacións tradicionais, colección 
de arte, fondos informáticos, económicos, mobiliario...), 
xunto coa longa traxectoria cultural e cívica (na forma 
de congresos, cursos, xornadas culturais, publicación 
de libros, actos da memoria histórica), sobradamente 
recoñecida no ámbito comarcal, constitúen un legado 
que agarda que a nova directiva que colle o relevo ao 
temón da Asociación saiba, non só conservar, senón 
tamén incrementar.

González, que clausurou formalmente as xornadas. Todos 
louvaron a calidade e utilidade para os veciños e veciñas das 
xornadas e tiveron palabras de agradecemento para o Dr. Dios 
e as entidades colaboradoras.
Previamente ao acto, un grupo de mulleres da Asociación 
de veciños de San Lourenzo recitou poesías de Nicolasa e 
Francisco Añón, como “El borracho y el eco”. Tanto o recital 
como a conferencia foron moi aplaudidos.

.

ACTIVIDADE MARIÑEIRA

O martes 6 Xuño 36 alumnos e alumnas 2º e 3º de ESO do IES 
Fontexería de Muros participaron na actividade “Xogando coa auga e 
co vento” inserida no programa Xogade da Consellería de Educación. 
Colaboran o Centro Náutico Municipal de Outes Francisco Rama 
“Fufú” e a nosa asociación Terra de Outes, que contribúe coas súas 
embarcacións a remo e a vela cos correspondentes patróns ou 
patroas. Tamén se utilizaron os caiacs do centro náutico. Neste tipo 
de actividade é necesario extremar as medidas de seguridade, nesta 
ocasión había un total de 10 adultos controlando: dous profesores 
acompañantes, 6 patróns de Terra de Outes (Siro, José Antonio, 
Juancho, Amaro, Samuel e Xesús), dous técnicos superiores de 
navegación a vela (Álex e Sergio). Alejandro Pombo “Álex”, que tamén 
é socio de Terra de Outes, estivo varios anos traballando no Náutico do 

Freixo polo que ten unha extensa experiencia neste tipo de actividades 
e coñece en profundidade a parte da ría onde se navega (correntes, 
profundidade…); Sergio, traballador do Club Náutico de Portosín, trae 
con el unha potente lancha de socorro e ademais encárgase do papeleo 
coa Consellería de Educación para ter os seguros do alumnado en 
regra. Nando, traballador contratado polo Concello, manexaba a zodiac 
de salvamento. Pepe Sacau, un dos profesores acompañantes e 
membro da Asociación Mar de Muros, trouxo a buceta Mar de Muros 
que el mesmo patroneou, e préstalla a Terra Outes para as seguintes 
navegacións escolares e para un curso de navegación tradicional a 
vela que terá lugar os días 17 e 18 de xuño.

En definitiva, un gran esforzo en medios materiais e humanos 
que pensamos que paga a pena, non só polo achegamento ás 
embarcacións tradicionais, aos deportes náuticos, a convivencia entre 
eles e cos adultos en circunstancias que propician a colaboración e 
entendemento entre iguais e distintos, senón simplemente porque 
despois de todo o curso escolar necesitan e merecen desfrutar, son 
nenos/as, é imprescindible que xoguen e se divirtan, a súas risas e 
alegría son o mellor pago dese esforzo.
A falta de vento case toda a mañá desluciu un pouco a navegación, 
tocou vogar, tamén nadar. O delfín Manoliño fartouse de interromper 
as actividade cos caiacs aínda que para os rapaces e rapazas foi a 
gran atracción, paciencia co condenado bicho!!!

Terra de Outes participa por terceira vez nesta festa de vela latina. 
Nas dúas edicións anteriores navegouse no Mar Menor con amarre 
no club náutico de Lo Pagán, localidade da ribeira do Mar Menor 
que pertence ao concello de San Pedro de Pinatar. Nesta ocasión 
navegamos na gran baía que conforma o porto da cidade onde 
estivemos atracados.
Pola primeira vez Terra de Outes non é a única representante de 
Galiza. Á parte da nosa buceta Támara, estaban o bote patexeiro 
Reina, da asociación Os Patexeiros de Sada, e a dorna Sobrada, 
da asociación Fasquía da Arousa, polo que houbo un barco por 
cada tipo de ría: media, alta e baixa.
Fomos invitados pola organización a visitar dous dos museos 
da cidade: o Museo Naval e o Museo Nacional de Arqueoloxía 
Subacuática. Neste último atopamos unha exposición sobre as 
distintas técnicas de construción de embarcacións de madeira 
ao longo das distintas épocas e culturas mediterráneas: fenicios, 
gregos, romanos, embarcacións medievais…; técnicas explicadas 
con moito detalle: textos, planos e maquetas, ademais de 
exposicións de restos de embarcacións dos distintos achados, 

NAVEGACIÓNS CO ALUMNADO DE CENTROS ESCOLARES

VII EDICIÓN DE VELA CLÁSICA DE CARTAXENA
algunhas delas moi ben conservadas polo sal a pesar da súa 
antigüidade (a reconstrución dos restos dun barco fenicio coñecido 
por Mazarrón II data a súa realización no século VII a.C.).
Tivemos tempo de visitar a cidade, da cal impresionan os restos da 
arquitectura romana.

Xesús Mato

Xesús Mato

Lista de oficios (Freguesías de San Mamede de Carnota, Santiago 
de Louro, Santo Estevo de Abelleira e San Cosme de Antes)

Lista que eu, Gregorio Sendón, mordomo pedáneo da freguesía de 
Santo Estevo de Abelleira, dou para que conste onde conveña de 
todos os oficios que hai na dita freguesía, que con distinción de clases e 
utilidades é da maneira seguinte:
Mestre de nenos: Ventura Moledo, regúlaselle saca de utilidade ao ano 
sesenta reais.
Curtidores: Andrés Sendón e Pedro Sande, regúlaselle a cada un de 
utilidade ao ano cento vinte reais.
Ferreiro: Domingo Lestón. Regúlaselle cada día que traballa de seis 
meses que o exerce catro reais.
Carpinteiro: Phelix Freire, regúlaselle gaña o día que traballa de seis 
meses que o exerce tres reais.
Tecedor: Juan de Sande, regúlaselle gaña o día que traballa de seis 
meses que o exerce dous reais. Juan de Taxes tamén exerce o mesmo 
oficio outros seis meses.
Xastre: Ignacio Neto, regúlaselle gaña o día que traballa de seis meses 
que o exerce dous reais.
Na cuxa conformidade dou certa esta lista, e por non saber asinar rógolle 
a un que o faga por min. Na dita freguesía. Xuño vinte e sete de mil 
setecentos cincuenta e tres. Ao rogo Juan Joseph Sueiro.
Lista que eu, Domingo Antonio Da Rama, mordomo pedáneo desta 
freguesía de Santiago de Louro, dou para que conste onde conveña 
dos oficios e máis que trae utilidade na dita freguesía, que con distinción 
de clases é na maneira seguinte:
Mestre de nenos: Agustin de Lago. Regúlaselle saca de utilidade ao 
ano oitenta reais.
Xastre: Matheo de Lago: exérceo seis meses, e regúlaselle gaña o día 
que traballa dous reais.
Na cuxa conformidade dou certa esta lista, e por ser verdade non saber 
asinar rógolle a un que o faga por min. Na dita freguesía. Xuño vinte e 
oito de mil setecentos cincuenta e tres. Ao rogo Antonio de Róo.
Lista que eu, Ventura García, mordomo pedáneo desta freguesía de San 
Mamede de Carnota, dou para que conste onde conveña dos oficios 
que hai na dita freguesía, que con distinción de clases e utilidades é na 
maneira seguinte:
Siseiro: Andrés Caamaño, regúlaselle saca de utilidade ao ano 
sesenta reais.
Taberneira: Rufina Fernández, regúlaselle saca de utilidade ao ano 
trinta reais.
Estanqueiro: Juan de Lago, regúlaselle saca de utilidade ao ano 
oitenta reais.
Arrendatario de sinecura: Juan Antonio García, regúlaselle saca de 
utilidade ao ano cento cincuenta reais.
Mariñeiros matriculados: Juan Antonio Lado –fillo de Juan–, Santiago, 
Juan Ribeiro, Ignacio Ribeiro, Fernando Ribeiro e Antonio Martínez. Nota: 
que o exercen oito meses e se lle regula a cada un o día que traballa un 
real e vinte e seis marabedís.
Barcos de pesca: A Antonio Martínez e Fernando Ribeiro por un barco 
que teñen por metade regúlaselle a cada un cento oitenta reais. A Ignacio 
Ribeiro e Juan Lado por outro barco que na mesma forma gozan outro 
tanto. A Juan Martínez e Juan Ribeiro pola mesma razón outro tanto. Mestre de escola (Século XVIII). Gerrit Dou. Museo de Cambridge 

A xurisdición de Muros (XXV)
Interrogatorio de Carnota (VII)

Xoán F. García

Ferreiros: Juan Antonio Lestón, Marcos Formoso e Andrés Fernández 
–fillo de Rufina–, regúlaselle a cada un gaña o día que traballa de seis 
meses que o exerce, catro reais.
Tecedores: Patricio Lestón e Sebastián Lago, regúlaselle a cada un 
gaña o día que traballa de seis meses que o exerce, dous reais.
Xastres: Agustin Beiro, Alonso Beiro, Benito Romero, Martín Quintela, 
Domingo Das Fontes, Domingo Louro, Francisco e Julián González –fillos 
de Domingo González–, e Manuel Seráns. Gaña cada un destes o día 
que traballa de seis meses que o exerce, un real e dezasete marabedís.
Zapateiros: Juan Lago, regúlaselle gaña o día que traballa, de seis 
meses que o exerce, dous reais.
Na cuxa conformidade dou certa e verdadeira esta lista, e por non saber 
asinar faino un ao meu rogo. Na dita freguesía xuño vinte e seis de mil 
setecentos cincuenta e tres. Ao rogo Livorio Blanco.
Lista que eu, Silvestre Blanco de Alvite, mordomo pedáneo da de San 
Cosme de Antes, dou para que conste onde conveña dos oficios que 
hai na dita freguesía, que con distinción de clases e utilidades é na 
maneira seguinte:
Estanqueiro: Miguel Maneiro, regúlaselle saca de utilidade ao ano 
sesenta reais.
Xastre: Alonso San Martín, exérceo seis meses e regúlaselle gaña o día 
que traballa dous reais.
Tabulaxeiro: Lorenzo Nobo exérceo seis meses e regúlaselle gaña o día 
que traballa dous reais.
Na cuxa conformidade dou certa esta lista, e por ser verdade e non saber 
asinar rogo a un o faga por min. Na dita freguesía xuño vinte e oito de mil 
setecentos cincuenta e tres. Ao rogo Andres Savorido.

HISTORIA

Co fin de contextualiza-lo que de seguido imos expor consultamos 
diversas publicacións que versan sobre a vida clerical na Idade Me-
dia. Así, Martínez Domínguez (Os clérigos na Idade Media, Toxosou-
tos, 2003) afirma que o arrendamento, o alleamento e o aforamento 
constitúen uns claros exemplos de como os eclesiásticos trataron os 
beneficios coma se fosen bens propios durante os séculos XIV, XV 
e XVI. Os clérigos, polo simple feito de selo, gozaban de grandes 
privilexios económicos dentro da sociedade. Pola súa condición que-
daban exentos de moitas cargas fiscais e aqueles que desfrutaban 
dun beneficio eclesiástico tiñan o seu sustento garantido. Isto propi-
ciaba que a condición eclesiástica fose moi ambicionada. Se a todo 
o antedito se lle engade o escaso control que se tiña por parte da 
xerarquía, pódese confronta-la conduta dos eclesiásticos en relación 
cos valores nos cales se sustentaban co conxunto de actuacións que 
tiñan como obxectivo prioritario preve-la demanda de bens e servizos 
para obte-la máxima eficacia na súa comercialización; en resumo, o 
aspecto relixioso fronte ó lucrativo. Martínez Domínguez diferencia 
dous modelos eclesiásticos que diferían entre si: o modelo oficial, 
que diferenciaba entre o patrimonio familiar e o eclesiástico, e o non 
oficial en que estaba xeneralizada a convivencia dos clérigos cunha 
muller, podendo formar unha “familia” con fillos e, xa que logo, o be-
neficio, amais de se-lo sustento do clérigo, tería que selo tamén para 
a súa “familia”. Inda que os canonistas entendan que as propiedades 
e beneficios eclesiásticos son propiedade de Deus para beneficia-los 
máis pobres, na práctica dábanse situacións en que se comportaban 
todos e a tódolos niveis como propietarios. 
Por outra banda, Xerardo Agrafoxo (Historia de Noia, 2019) descri-
be Noia como unha importante cidade galega nos séculos centrais 
da Idade Media cunha constante actividade, época en que naceron 
as organizacións gremiais. Os gremios procuraron no seo da Igrexa 
seguridade e así xurdiu no século XIII a Confraría dos Clérigos da 
Concepción de Santa María A Nova, composta por un fato de clérigos 
independentes de San Martiño que decidiron unirse para defende-los 
seus intereses e protexerse perante a crise que padeceu Galicia e 
sufriron, sobre todos, os máis desfavorecidos.
Outra fonte consultada (A fala no tempo, Barroso e Neira, 2008) per-
mítenos seleccionar dous documentos que forman parte do fondo do-
cumental da Confraría dos Clérigos da Concepción xa citada. Estes 
documentos veñen amosar de xeito fidedigno que os eclesiásticos des-
envolvían transaccións económicas como compras, vendas, permutas 
(“concambeas”), é dicir, que non se diferenciaban das demais persoas 
da comunidade nas relacións que tiñan como finalidade mudar ou tro-
ca-lo dominio de determinadas propiedades co ánimo de lucro
É obvio que cada unha destas operacións implicaba unha relación 
humana, ó igual que na actualidade; porén, tamén unha relación co-
mercial na cal cada venda supuña aumenta-lo capital do vendedor e 
un aumento patrimonial do comprador e nas “concambeas” sucedía 
igualmente algo semellante.

Estes dous documentos teñen datas diferentes e versan sobre 
transaccións tamén distintas; porén, ámbolos dous teñen en co-
mún a referencia á súa localización en freguesías pertencentes ó 
concello de Outes. 
O primeiro remóntase ó 4 de febreiro de 1402 (comezos do século 
XV) e desenvólvese no arciprestado de Posmarcos de Arriba, un 
dos 5 arciprestados da diocese de Compostela. O dito arcipresta-
do estaba composto (século XVI) por 31 igrexas entre as que se 
atopaban a parroquial de San Martiño e a propia Santa María A 
Nova, que era a sede da Confraría dos Clérigos da Concepción. 
Este documento foi redactado e asinado en Noia, inda que os 
bens que foron obxecto de transacción atopábanse na freguesía 
de Santo Ourente de Entíns.
“Eno ano da naçença de Noso Señor Xesús Cristo da era de mil 
e quatroçentos e dous anos, quatro días do mes de fevereiro. Sá-
bean todos que eu Gonçalvo Salcón, clerigo de San Joán de Roo, 
vendo e firmemente outorgo para sempre a vós Fernán Salgado, 
morador ena vila de Noia, que presente estades, comprante, e a 
vosa moller María do Coidado e as vosas vozes e súas, tódalas 
herdades e casas e casares e chantados e voz de vila que eu ei 
e a min pertëesce d’aver e herdar eno lugar que chaman vilar de 
Vançes e en seus termïos que é ena friguesía de Santo Ourente; 
||  e máis ena dita friguesía, a qual herdade, casas e casares e 
chantados do dito lugar de Vançes e en seus termïos do dito vilar 
a mjn pertëesçen de aver e herdar || por parte de meu padre Roi 

O CLERO E OS BENS TEMPORAIS (I)
Mingucho Campos

Igrexa de San Xoán de Roo

Salcón. E por outra razón que seja vendo segundo dito é por contía 
e preço de seis libras que montan dez e seis maravedís  de moneda 
vella del Rei Don Afonso; as quaes seis libras de dita moneda vos a 
min pagastes e de vos reçebí en presença deste notario e testigos 
sen mingoa algüa. E se máis val esto que vos así bendo, que voslo 
dou e outorgo en pura e justa doaçón para sempre e des aquí en-
deante que façades delo e en elo vosa vontade como de vosa cousa 
propia, sen meu embargo e de miñas vozes.. E obligo a min e a meus 
bëes de vos fazer de paz esto que vos así bendo de qualquer persoa 
que vos demandar ou embargar así de miña parte como d’outra es-
traia por min e por meus bëes, que para elo obligo, so pena de çento 
maravedís da dita moneda. E a pena pagada ou non pagada todavía 
esta carta de venda seja firme e estável para sempre. Et eu o dito 
Fernán Salgado así o reçebo. Testemoias que foron presentes: Joán 
Candëela e Domingo Vaipaso e Fernmán Falaco, morador ena vila 
de Vançes et outros.
Eu, Lopo Rodríguez, notario público jurado ena vila de Noia porlo 
Señor Arçibispo de Santiago a esto presente foi et confirmo et aquí 
meu nome et sinal poño en testemoio de verdade”
Sen dúbida, este documento pon de manifesto que un dos protago-
nistas principais, o vendedor, é un clérigo encargado de exerce-lo 
labor pastoral na freguesía de San Xoán de Roo, posuidor dunhas 
propiedades noutra freguesía, Santo Ourente, e que todo apunta á 
súa pertenza á Confraría de Santa María A Nova; porén, xorde este 
interrogante: Cales foron as motivacións ou causas desta venda por 
parte deste clérigo? A pregunta admite respostas alternativas, tal e 
como apuntan Barroso e Neira. Pode ser que o fixese por necesidade 
propia e mesmo familiar ou polas derivadas do seu cargo e incluso 
en beneficio da confraría á cal pertencía. Cos datos de que dispomos 
fáisenos imposíbel dar unha resposta de fiar.
Vançes correspóndese co actual Banzas, un dos 36 lugares perten-
centes á freguesía de Santo Ourente, en que ningún deles supera 
o centenar de residentes e algúns, aproximadamente media ducia, 
están case ou practicamente despoboados, malia se-la parroquia 
meirande do concello de Outes. Santo Ourente, segundo os devandi-

tos investigadores, Barroso e Neira... estivo tradicionalmente anexo a 
Santa María de Entíns, tamén chamada Santa María la Real ou Santa 
Tasia e Anastasia. Neste lugar de Santa María de Entíns houbo, hai 
séculos, un mosteiro de monxas clarisas que xa non tiña vida en 1600 
pero si aínda quedaban as súas pegadas en edificios e igrexa. Santo 
Ourente, a principios do século XVII, tamén se denominaba San Ge-
muncio e a vida deste templo estaba compartida co templo de Santa 
María, celebrándose culto e mantendo ornamentos a medias.
A freguesía de San Xoán de Roo abrangue 11 lugares e estrema coa 
de Sabardes. Un dato de que si temos referencia é que no centro 
aproximadamente da igrexa hai unha lousa na cal se deitan e per-
manecen así un tempo algunha persoas que supostamente padecen 
unha enfermidade  para lograr sandar dos seus males. Nas súas in-
mediacións hai unha fonte en que se lavan os enfermos despois de 
se ergueren e deixan pendurados os panos cos cales se limparon nos 
ramallos adxacentes.

A Óptica da túa confianza!
Malecón de Cadarso, 3 (Xunto á ponte de San Lázaro) - Tlf. 981 82 42 60

N O I A

A saramaganta (fig. 1) é unha especie de anfibio urodelo tan excep-
cional coma senlleiro. O nome parece talmente tomado dun conto de 
nenos porque é das poucas palabras galegas con 5 as. A palabra sa-
ramaganta entronca directamente coas linguas latinas irmás, porque 
lagarta, en catalán, dise precisamente “sarganta”. A saramaganta co-
ñécese tamén como “salamántiga rabilonga” ou “salamántiga galega” 
pero a súa denominación científica é Chioglossa lusitanica, xa que foi 
descrita en 1864 polo naturalista e político portugués José Vicente Bar-
bosa du Bocage. A saramaganta pertence ó mesmo grupo biolóxico 
que as píntegas aínda que -a diferenza destas- carece das característi-
cas pintas laranxas distribuídas polo lombo que lle dan o nome. A sara-
maganta, por contra, ten unha banda laranxa continua moi rechamante 
da cabeza á cola que marca a espiña do lombo. Esténdese por toda 
Galicia, parte de Asturias e a metade norte de Portugal. Curiosamente, 
o seu parente máis achegado no grupo dos anfibios -por estudos de 
ADN- é un curmán que habita no Cáucaso, pero que xa é dun xénero 
completamente diferente de anfibios. A saramaganta é, por tanto, unha 
reliquia biolóxica e é a única especie do xénero Chioglossa que existe.

Un anfibio é un réptil que pode vivir e respirar tanto na auga e en espa-
zos húmidos coma fóra dela. A saramaganta adulta pasa boa parte do 
tempo fóra da auga, nas ribeiras, entre os cantos rodados e a follaxe 
caída do bosque de ribeira e é de hábitos predominantemente noctur-
nos; probabelmente a iso se deben eses ollos saltóns e prominentes, 
aínda que tamén fai moita vida diúrna. Nas primeiras fases da vida, en 
troques, vive practicamente todo o tempo dentro da auga. Aliméntase 
de pequenos insectos, alevíns de peixes e pequenos vermes. Ten a 
peculiaridade, coma algúns lagartos, de que –en caso de perigo- pode 
amputar a cola e prescindir dela (o que pode chegar a salvarlle a vida 

en caso de ser depredada). Pasado un tempo pode rexenerar a cola 
perdida. Como figura no título desta pequena serie de artigos, é unha 
especie humilde, o que a fai paradigma dos “veciños discretos de Ou-
tes”, xa que probabelmente é descoñecida para case toda a poboación 
outense, que non somos conscientes da importancia de convivir cunha 
especie tan sorprendente. Temos constancia persoal da súa presenza 
no concello no tramo baixo do río Tins (fig. 2), no río Donas, á altura 
de Galteiros, e nas fontes e nacentes de Viro e Brión. Coma os seus 
curmáns os limpafontes ou tritóns –estes moito máis abondosos- gosta 
das augas limpas e ben osixenadas, polo que é un marcador biolóxico 
excelente da calidade da auga. Precisamente, non debe confundirse a 
salamántiga rabilonga con estes, máis comúns nos regos, pozas e fon-
tes de Outes que a saramaganta. Os limpafontes son tamén coñecidos 
nalgúns puntos de Galicia como “pintafontes”, probabelmente polas 
cores alaranxadas tan rechamantes dos seus ventres. 
A saramaganta é unha especie natural protexida polo Convenio relativo 
á conservación da vida silvestre e do medio natural de Europa (coñeci-
do como “Convenio de Berna”) e figura no Real decreto 439/1990, que 
estabelece o catálogo das especies ameazadas en España, figurando 
como especie vulnerábel. Tanto é así que en certa ocasión me contou 
o noso prezado veciño de Entíns Pepe Gosende, brillante enxeñeiro, 
que o achado deste anfibio obrigou a cambiar a obra pública na cal 
estaban a traballar nalgún concello de Galicia con traballo adicional, 
pero respectando o hábitat deste ser vivo que leva millóns de anos 
sobre a Terra.

Veciños discretos de Outes (III).
Saramaganta, unha reliquia da Evolución nos
nosos ríos e ribeiras

Figura 1. Aspecto da saramaganta sobre os croios do río. Chama a atención a súa 
silueta grácil e sinuosa e uns ollos moi prominentes, o que denota a súa activida-
de preferentemente nocturna. A cola da saramaganta é o trazo máis excepcional, 
sendo máis longa que o propio corpo. 

Figura 2. Contorno do Golfo, no tramo baixo do río Tins, zona tradicional de baño e 
lecer dos veciños de Santo Ourente, que non saben probablemente que a sarama-
ganta vive tamén aí.

Emilio del Río

O conxunto Los Romero formouse en 1965 e a súa actividade musical 
estendeuse ata 1983. Mais para falar deles antes hai que remontarse á 
anterior Orquesta Romero, fundada en 1954. Os compoñentes desta eran 
José (de San Ourente), Enrique (da mesma parroquia), Eleuterio (de Louro), 
Generoso (de Cando), Francisco (de Boiro), os irmáns Carlos, Rosendo e 
Manuel Romero Queiro (de Coiradas, Outes), Pepe de Luna (de Entíns), 
Antonio (de Boiro) e Manuel Romero Rama, o seu director (de Coiradas). 
Viaxaban con Sr. José, da Rasa, marido de Sra. Carmen de Galdrán 
(panadería Outón). 
Cando se reformou o conxunto entraron a tocar Eugenio, Gerardo, José Luis 
Romero e Enrique Martínez.
Carlos e Barreiros eran da antiga formación, así como moitos músicos e 
cantantes que tocaron puntualmente. 
Los Romero colleron bos mundos, había moitas salas de festas e traballaban 
moito. Ensaiaron o que non está escrito. Para min tiñan un pequeno defecto: 
só tocaban e cantaban, non bailaban encima do palco.
Ademais de ter os seus traballos, axudaban ás súas familias nas tarefas que 
fixese falta.
Abrían as salas de festas no mes de outubro sábados e domingos. Tocaban 
dende no Seijal da Coruña, toda a Costa da Morte, baixando a Corcubión, 
Cee, Muros, Cruceiro de Roo, Boiro, Padrón e chegando a toda a provincia 
de Pontevedra.

En maio comezaban as festas do verán o 22 con Santa Rita e acababan en 
setembro con San Campio. Traballando xullo e agosto todos os días, tiñan un 
extenso repertorio con grandes arranxos que lles facía Domingo Barreiros, a 
alma do grupo. Tocaba o piano e a guitarra.
Formaban un gran conxunto, a palabra dío. Todos tiñan unha tarefa. Carlos 
tocaba a trompeta e ensinoulles música aos seus irmáns pequenos. Eugenio 
tocaba o baixo e levaba as contas. Gerardo tocaba o saxofón, cantaba e 
poñía os altofalantes; hoxe sería técnico de son. 
José Luis tocaba a batería e, ao facer os dezaoito anos, compraron un furgón 
e conducía el. Vaia tute!
De Enrique, que podo dicir? Axudáballes aos seus compañeiros a recoller. 
Ao ser o cantante, o seu instrumento era a voz; canta responsabilidade!
Eles tanto valían para un roto como para un descosido. 
Tocaron en Asturias en varias ocasións, acompañaron a grandes artistas, un 
deles o famoso Julio Iglesias en Vilagarcía.
Facían vodas no Lagar, da Pobra do Caramiñal, e en Casa Pachín, en 
Taragoña. E nas festas compartían cartel con grandes grupos, como se pode 
ver no programa de Santa Tegra o 11 de agosto de 1974. Un ano antes 
gravaran o seu disco en Barcelona. 
Quen atendía o teléfono e contrataba era o seu fundador, Manuel Romero 
Rama, o pai dos Romero.
Isto que escribín é certo, vivino de cerca. 

O día de San Marcos levei a miña filla ás atraccións e, de paso, a probar 
o polbo. Antes estivemos no Tamara, na rúa do Curro. Na mesa do lado 
saudei a Chico, da Ponte Nafonso, e mais aos compañeiros de mesa: 
Modesto, Insua, Anxo e Carlos (“o presi”). Contoume o meu veciño que 
nuns minutos debutaban no Coliseo Noela, pois crearan a agrupación 
Os Trobeiros da Ponte. Como Lucía tiña outros proxectos non puiden 
asistir ao concerto, mais foi soada a boa aceptación que tivo. 
Desde aquela as guitarras, o acordeón e as percusións do quinteto 
(centrado na música melódica latina, con preferencia polo bolero), xa 
amenizaron algunhas veladas no noso concello: o 20 de maio no local 
social de San Lourenzo, o 4 xuño no V Festival Benéfico a prol de Cáritas 
(na Horta do Muíño), o 25 de xuño no adro da igrexa San Ourente. 
Desde a nosa revista dámoslle a benvida a este proxecto musical e 
desexámoslle o maior do éxitos. Podedes seguilos na súa páxina de 
Facebook: Trobeiros da Ponte, onde atoparedes varios vídeos e mesmo 
unha carpeta en Drive para descargar todo o seu repertorio.

No cincuentenario da edición do disco de Los Romero

Os Trobeiros da Ponte

No día de San Marcos, minutos antes do debut

Tomasa Romero

Ramón Blanco

Para rematar a serie iniciada hai algúns meses,1 ímonos referir 
agora aos dous últimos grupos dos hórreos mixtos, os correspon-
dentes aos de catro e cinco tramos, cuxo número é máis reduci-
do (18 e 3 respectivamente) ca o dos hórreos de tres tramos, que 
como vimos no número anterior, 2  era de 48, representando case 
a metade do total dos hórreos mixtos.

c) Hórreos de catro tramos
Os seus 18 exemplares seguen sendo unha cantidade numerosa: tres 
deles están na Seara, Mosteiro, Ousesende e Vilar respectivamente; 
e só un en cada un dos seguintes lugares: O Brenzo, Diz, O Cotro, O 
Formigueiro, Os Muíños e, o último, en Sarnón. As súas dimensións 
son máis dispares, pois hai unha diferenza de máis de tres metros entre 
o máis pequeno (6.97 m) e o máis longo (10.2 m), mentres que nos de 
tres tramos había pouco máis de dous metros; na anchura a diferenza 
é menor, vai dos 1.43 m do máis estreito, aos 1.72 m do máis ancho, é 
dicir menos de 30 cm, cando nos de tres tramos a diferenza chegaba 
a case un metro; e na altura tamén se reduce a desigualdade: o máis 
baixo mide 3.3 m e o máis alto só 50 cm máis, mentres que no grupo 
anterior a disparidade aproximábase a un metro. 
O estado de conservación é algo mellor, pois só en cinco casos foron 
substituídos os seus elementos construtivos orixinais por ladrillo ou 
cemento, e nun único caso se viu completamente arruinado cando se 
realizou a catalogación mencionada no primeiro capítulo desta serie.
Un dos máis vistosos é o de Becerra, que se atopa na Quintenla (ver 
foto 1). A cámara, que se ergue sobre cinco cepas de pedra unidas por 
un tornarratos rectangular continuo e de cara superior inclinada, menos 
onde van as portas, ten os seus catro tramos separados por columnas 
de pedra, que, ao mesmo tempo que serven de apoio para os aleiros 

do tellado, actúan tamén de xambas para a porta que interrompe as 
cinco filas de sobretrabes de pedra; os seus penais son de cantaría e 
levan dúas fiadas de tres regandixas horizontais de ventilación no penal 
meridional e unha porta ocluída no lado oposto. Mágoa que no costado 
oriental as táboas da parede fosen substituídas por ladrillo, que tamén 
serviu para tapiar a porta do penal norte.

Os outros son parecidos, con pequenas diferenzas a respecto do 
anterior: teñen unha ou dúas filas de sobretrabes ou ningunha e nun 
par de casos as columnas divisorias sobresaen notablemente do plano 
das paredes costais para soster mellor as voadas cornixas nas que 
repousa o tellado.

d) Hórreos de cinco tramos
Son, como indicamos máis 
arriba, só tres, un está en 
Mosteiro, outro en Quintenla e 
o último na Seara. O primeiro, 
coñecido como hórreo de 
Agustín (foto 2), é o máis 
pequeno, mide 5.45 m de longo, 
4.05 de alto e 1.2 de ancho; 
levántase sobre catro cepas de 
perfil curvilíneo cun tornarratos 
rectangular continuo de cara 
superior biselada, menos 
na parte central do costado 
oriental, para facilitar o acceso 
á porta que interrompe as 
catro sobretrabes de cantaría 
que ocupan a metade inferior 
das paredes costais que están 
articuladas en cinco tramos 
separados por columnas 

tamén de pedra que, ademais de suxeitar as doelas de madeira (que, 
curiosamente, se dispoñen apaisadas e non en vertical, como sucede 
correntemente), sobresaen na parte superior para servir de apoio a 
unha voada cornixa pétrea sobre a que pousa o tellado.
O segundo é o de Matías, en Quintenla, e mide 10 m de extremo a 
extremo, pero trátase, sen dúbida, dun hórreo de cachotaría de catro 
tramos ao que se engadiu con posterioridade un tramo máis cos costais 
de madeira e un penal de boa cantaría. 
O último é o de Manel do Caimán, na Seara, un hórreo singular (foto 3) 
cuxa cámara ten os seus cinco tramos separados por columnas de pedra 
máis grosas no tramo central, que na parte oriental serven de xambas 
para a porta que se abre no medio deste costado, interrompendo a liña 
de sobretrabes dispostas en ámbalas paredes costais e que se volve 
interromper no tramo final de cada unha delas, esta vez por balagustros 
de pedra que substitúen aos de madeira neste recanto inferior. Outra 
faixa de cantaría disponse, de xeito absolutamente inusitado, a media 
altura dun e outro costado en lugar dos habituais listóns horizontais 
de madeira que adoitan reforzar as paredes costais. As cornixas son 
tamén de pedra e, en conxunto, forman a cada lado unha retícula de 
dez rectángulos, máis pequenos os dos tramos pares, con recheo de 
táboas de madeira, salvo a parte inferior do último tramo de cada costal, 
onde son, como sinlamos antes, sorprendentemente, de pedra. 

OS REMATES DOS HÓRREOS

Salvo os de madeira, que pola súa fráxil constitución non poden soster 
pesados remates de pedra no alto do seu tellado, todos os demais 

Hórreos de San Ourente (IV)
Xoán X. Mariño

Foto 2. Hórreo de Agustín. Mosteiro

Foto 1. Hórreo de Becerra. Quintenla

hórreos van provistos de ornamentos no cumio das sobrepenas que 
coroan as paredes penais.  
Na actualidade son elementos basicamente decorativos pero, na súa 
orixe, nos graneiros prehistóricos, eran representacións fálicas que 
actuaban como elementos máxicos que propiciaban a fertilidade. Para 
os romanos, construtores dos orrea, que son o antecedente dos nosos 
hórreos, as imaxes fálicas eran sobre todo símbolos de abundancia e 

prosperidade, non só humana, senón tamén dos campos e ademais 
servían de amuleto para protexerse do mal de ollo. 3
Representación itifálicas perviven de xeito máis ou menos estilizado 
en hórreos desta parroquia, como se pode apreciar no de Antonio 
González, en Ousesende (foto 4a). Conservando esta función orixinal, 
pero buscando maior estabilidade, foron adoptando forma piramidal, 
de formas simples, como no hórreo de Pedrosa, no Baleixo (foto 4b), 
e logo adornándose con bólas na cúspide, como no de Barbazán, en 
Cabanamoura (foto 4c), que con posterioridade se foron abarrocando 
con molduras cóncavas e convexas superpostas ao baseamento, como 
no de Becerra, en Quintenla (foto 4d), ata acadar formas abalaustradas, 

como o de Molinos, en Mosteiro (foto 4e). Ás veces adaptan forma de 
xarrón, como no hórreo de Ne, nos Cruceiros (foto 4f). Por último, 
esquecida a función orixinal, foron adoptando formas fantasiosas, 
próximas ás esculturas surrealistas, como é o caso do remate do hórreo 
de Riba en Vilar (foto 4g) ou o de Marina Cuns, nos Casais (foto 4h).

No momento no que o imperio romano chegaba á súa fin, o emperador 
Teodosio instaurou o cristianismo como relixión oficial e, desde o s. 
V, o paganismo empezou a ser perseguido por tódalas partes desde 
o poder instaurado. En Galicia foron os invasores suevos, entre os 
que o bispo5 s. Martiño de Dumio exerceu unha grande influencia, os 
que impulsaron a conversión ao cristianismo das crenzas romanas 
e prerromanas aínda existentes. Un dos signos máis visibles deste 
proceso foi a colocación de cruces e outros símbolos cristiáns en 
templos, lugares de culto e incluso espazos domésticos como os 
graneiros. Logo de que as cruces se converteran en elementos 
omnipresentes nos nosos hórreos, estas foron adquirindo un carácter 
cada vez máis decorativo, pasando das sinxelas cruces de brazos 
rectos, como no da Roqueira, en Banzas (foto 5a) a outras de brazos 
oitavados, como as do hórreo de Manuel da Viúva, en Banzas (foto 
5b), ou prismáticos, visibles no hórreo de Campos, no Cotro (foto 5c); 
outras adoptaron formas cilíndricas ás que se engadiron pequenos 
resaltes ao longo dos brazos para imitar formas leñosas, como 
acontece co hórreo de Teodoro, na Seara (foto 5d); en moitos casos 
engadiuse un círculo na intersección dos brazos para imitar as cruces 
celtas, tal cal sucede no remate do hórreo de Ramona Lourido, no 
Valado (foto 5e); solución que presenta diversas variantes: unha cun 
disco no medio, vese no remate do hórreo de Lema, en Oroña (foto 
5f). Hainas incluso que incorporan a figura do Crucificado, como 
sucede no hórreo de Isolina, tamén no Cotro (foto 5g).

Outro elemento a destacar é a presenza nalgúns remates de hórreos 
de reloxios de sol. Son só tres casos, un deles no Formigueiro de 
Abaixo, o segundo en Diz e o último no hórreo de Manuel Castro, en 
Banzas (foto 5h). Todos de formato cuadrangular. 
E finalmente, unha clase de remates moi rara, non só nos hórreos 
de Outes, senón incluso de Galicia, é o de tipo animalístico, que 
en San Ourente aparece nun único caso: o hórreo de Rafaela, en 
Piñeiro (foto 5i).

1 Ver revista Terra de Outes nº 60. Outubro, 2022
2 Ver revista Terra de Outes nº 62. Abril, 2023
3 Gran parte das crenzas de carácter máxico aínda en vigor no mundo occidental son herdanza romana, 
unha civilización sumamente supersticiosa.

Foto 5. Remates en cruz e outros

Foto 3. Hórreo de Manel do Caimán. A Seara.

Foto 4. Remates pinaculares

Entrevista a...
MARÍA XOSÉ ALFONSO

Esta profesora de Matemáticas, que na actualidade é a 
directora do IES Poeta Añón de Outes e durante catro anos 
ocupou a alcaldía de Muros, naceu en Esteiro en 1967. É 
tamén membro das dúas asociacións de veciños que hai 
na súa parroquia de nacemento e mais da Comunidade 
de Montes da mesma, pero xa antes fora presidenta da 
ANPA do colexio de Esteiro, primeiro, e pertencente á 
do IES As Insuas de Muros, despois, nos que estudaron 
sucesivamente os seus fillo e filla.

Fálanos un pouco dos teus estudos 

Fixen a Educación Primaria no colexio de Esteiro, onde un dos 
meus mestres foi Xosé Agrelo. Unha vez rematada, realicei os 
dous primeiros anos do antigo BUP no instituto Virxe do Mar, 
de Noia, e logo o terceiro e mais COU no instituto Fontexería de 
Muros, cando este empezou a funcionar.
Ao terminar a secundaria estudei Matemáticas na Universidade 
de Santiago e xa inmediatamente, nada máis concluír a carreira, 
empecei a traballar no ensino.

Ben, pois cóntanos agora algo da túa vida profesional.

A de ensinante é unha profesión que me encanta. Descubrín que 
desfrutaba moito co alumnado xa no meu primeiro destino, que foi, 
casualmente, o mesmo instituto no que estudara, o Fontexería, 
resultando que fun a primeira alumna dese centro que daba 
clases alí. Logo, como interina, percorrín diversos sitios: Ribeira, 
Carnota, Cambados, Pontevedra, Mazaricos e, desde o 2006, 
Outes, retornando, polo medio, noutras dúas ocasións diferentes 
ao Fontexería.

A respecto da actividade que realizas fóra do traballo, 
chámanos a atención esa comunidade de montes, algo que 
aquí en Outes non hai. En que consiste?

Trátase dunha comunidade que xestiona un extenso monte en 
man común que polo norte chega incluír algúns terreos das partes 
altas do Freixo. Fai labores de repoboación forestal, cun viveiro 
de plantas propio, conta cun parque botánico, canalizacións para 
o aproveitamento da auga e ademais posúe uns considerables 
rabaños de gando, de vaca cachena e cabalos, que protexen do 
lobo con mastíns moi eficaces e producen notables beneficios 
para todos os comuneiros e comuneiras. E todos os anos fan unha 
macrofesta da raza cachena certificada, moi exitosa.

Foi por isto polo que te ficharon para a política, non?

Supoño que si. Por ser unha persoa moi coñecida, un compañeiro 
de Departamento, que era secretario local do BNG en Muros, 
pediume acompañalo nas listas dese partido para as eleccións 
municipais do  ano 2003 que encabezaba Xoán Bazarra e nas que 
resultou elixido alcalde Celestino Formoso, que se presentaba 
polo PSOE. Diversas circunstancias, como a marcha do nº 1 do 
Bloque, reclamado pola Consellería de Industria, o falecemento 
dun dos nosos concelleiros e a renuncia doutro, levou a correr a 
lista ata o posto no que eu figuraba, polo que entrei a formar parte 
da corporación que para entón presidía Caridad González, polo 
súbita morte do rexedor electo.

Entraches de rebote na corporación e acabaches de alcaldesa.

Así foi, nas seguintes eleccións (2007) xa ía de nº 2 da lista do 
BNG que encabezaba Domingos Dosil, que gobernou co apoio 
do PP, porque o entendemento con Caridad resultou de todo 
punto imposible. Ao final da lexislatura a asemblea local elixiume 
a min como candidata para as eleccións do 2011, que levaron 
ao PSOE de novo á alcaldía, pero o goberno de Caridad era 
despótico tanto coa oposición como co persoal do Concello e 
incluso no seu trato coa veciñanza, de maneira que nos seguintes 
comicios (2015) decidimos non a apoiar para  un novo mandato. 
O inesperado foi que o día de votar na nova corporación electa 
para a escoller alcaldesa, foi o seu grupo o que votou por min, 
que ese ano encabezaba a lista de Compromiso por Galicia, tras 
abandonarmos o Bloque parte da agrupación local, e fun elixida 
“alcaldesa por sorpresa”. 

E como foi o teu paso pola alcaldía?

O meu mandato foi complicado, polo bloqueo permanente do PSOE 
e a tormentosa relación coa súa representante. Nas eleccións do 
2019 optamos por deixar gobernar ao PP, que resultara o partido 
máis votado, e para as últimas xa non me presentei máis.

Así que volviches ao Poeta Añón.

Si, cheguei aquí, como dixen antes, no 2006 aínda como interina. 
Ao ano seguinte, o director nomeoume xefa de Estudos da 
Educación de Adultos, cargo que desempeñei ata o 2015, pois ao 
ser alcaldesa de Muros estiven en servizos especiais durante todo 
o mandato. Ao ano seguinte de retornar a Inspección Educativa 
encargoume provisionalmente os labores de dirección do centro, 
por imposibilidade de quen entón exercía ese labor para seguir no 
cargo. Ao finalizar o curso xa me presentei para a dirección cun 
proxecto propio.

Despois de tanto tempo, que imaxe tes deste instituto?

É un bo instituto para a mocidade da redonda no que hai moi 
bo ambiente entre o profesorado e o alumnado. É un centro 
pequeno, de só 135 alumnos e alumnas, a maioría deles naturais 

de Outes, repartidos entre os catro cursos de secundaria, que 
fai posible constituír grupos reducidos que facilitan a atención 
individualizada. Aínda que hai algún problema para afrontar a 
debida atención a alumnado con dificultades, que son bastantes, 
porque lamentablemente carecemos de recursos dabondo para 
atendelos ben, xa que cada ano nos recortan o profesorado e á 
par aumentan as tarefas burocráticas a realizar.

A primeira directora deste instituto, Pilar Sampedro, 
contábanos nunha entrevista que lle fixeramos ao pouco de 
marchar de aquí, que o profesorado de Noia lle expresaba a 
súa gran satisfacción polo grao de formación que levaban os 
alumnos de Outes. Seguen manifestando a mesma opinión 
pasados xa case 25 anos?

Hoxe en día, tanto o profesorado do Virxe do Mar como do San 
Alberto, a onde van concluír a secundaria non obrigatoria, seguen 
expresándonos a súa valoración positiva do noso alumnado, tanto 
en conduta como en preparación.

ENTREVISTA

Que nos podes contar da Educación de Persoas Adultas?

Este é un dos labores dos que estamos máis satisfeitos. Temos 19 
persoas matriculadas nesta etapa, a maior parte adultas e só tres 
máis novas que non conseguiron o título de secundaria ao finalizar 
a ESO. Algúns son de Muros e Mazaricos, pero a maior parte é 
deste concello, que se matriculan para conseguir o título que 
necesitan para o seu currículo ou necesitan o Celga 3 (dominio da 
lingua galega) para determinados traballos, pero sobre todo porque 
lles abre a porta a continuar os estudos en ciclos medios e incluso, 
despois, superiores. Mais tamén hai sempre casos de persoas que 
veñen dispostas a realizalo por autoestima ou benestar emocional. 
E quereríamos que a Consellería fose consciente desta realidade, 
que non valora suficientemente.

Por que dis eso?
Segundo nos transmitiron algúns sindicatos do ensino, a 
Consellería de Educación está preparando un proxecto de lei para 
persoas adultas encamiñado a reducir a presencialidade, que a 
nós parécenos imprescindible, porque para esta xente maior, para 
a que é fundamental a motivación académica, a falta do apoio 
emocional constante que achega o profesorado, aboca a estes 
alumnos ao fracaso. Considero que as autoridades académicas 
deben ter en conta, dado o aumento de problemas mentais e 
psicolóxicos que se está producindo, que o contacto humano é 
primordial e nel reside o éxito da educación de adultos.

Para o futuro, tedes algún plan novo?

Nos nosos plans está formar parte da rede de capacitación dixital, 
integrada por 55 centros de toda Galicia que damos clase a 
persoas adultas, co obxectivo de impartir cursos de 30 horas de 
alfabetización dixital (ordenadores, móbiles e outros dispositivos). 
En principio, é preferentemente para persoas maiores de 55 anos, 
independentemente da titulación académica que posuísen, pero 
tamén poderían recibir esta formación aquelas outras que non 
estivesen matriculadas en calquera outra ensinanza regrada. 

Por último, tivemos coñecemento da solicitude que realizaron 
os alumnos deste centro ao Concello para adicar unha rúa 
de Outes ao escritor portugués Fernando Pessoa. A que se 
debeu isto?

A solicitude realizouna o alumnado de 4º da ESO por iniciativa 
dos departamentos de Lingua Galega e Xeografía e Historia, 
ao descubriren que Pessoa, un dos grandes poetas en lingua 
portuguesa e unha das figuras literarias máis importantes do s. 
XX, tivo antepasados en Outes, pois o seu tataravó era natural 
de Cando. O proceso foi laborioso porque desenvolveron todo un 
proxecto recopilando información e preparando a proposta para o 
Concello, que incluíu unha presentación que se realizou diante do 
pleno da corporación municipal en abril. E en maio a corporación 
aprobou por unanimidade unha declaración institucional 
comprometéndose  a adicar un espazo público do concello (rúa, 
praza,....) a Fernando Pessoa, espazo que será decidido tendo en 
conta as propostas feitas polo alumnado.

INFAMIA
Ledicia Costas
Edicións Xerais, 2019
272 páxinas

Emma é avogada e profesora 
de Dereito Penal. Trasládase 
a Merlo para dar clases, pero 
a súa chegada coincide co 
vinte e cinco aniversario da 
desaparición de dúas irmás, 
Sofía e Branca. Dada a súa 
condición, Emma non pode 
deixar de sentir una estraña 
conexión coa historia que 
agochan os habitantes do 
lugar e comeza a entrar demasiado na vida dos veciños. 
Infamia é unha novela psicolóxica onde todos os 
personaxes agochan segredos, estando todos eles 
conectados. Toda a historia parece desenvolverse nun 
inverno frío, chuvioso e cunha néboa que o invade todo, o 
que lle dá máis misterio aínda. Os traumas da infancia dos 
protagonistas métense dentro como esa néboa, facéndoa 
unha novela moi dura. Pero tamén é unha historia de 
violencia, de odio, de medos, de inxustizas e de amor. A 
denuncia social sobre os abusos dentro da Igrexa está moi 
presente e sobre todo en como con diñeiro e poder podes 
tapar o que sexa.
“As temperaturas baixaran uns graos nos últimos días. 
Era un frío húmido, metíase no corpo e custaba quitalo de 
enriba. … A néboa tampouco axudaba. Volvía a paisaxe 
morriñenta e sacaba a gana de saír á rúa.”
Escrita en capítulos curtos, non se demora en ir contando 
os acontecementos, pero as últimas páxinas desenvólvense 
a un ritmo trepidante, tanto que, cando acaba, quedas 
con gana de máis. Cun final aberto, sentes conexión 
con moitos dos protagonistas, incluso cos máis escuros. 
Lucas é un dos meus favoritos, conta cunha sensibilidade 
especial; e el e os seus amigos estaban no momento e no 
lugar equivocados, e iso marcaraos de por vida.
Ledicia Costas é unha autora que non defrauda, directa 
e áxil, acostúmaste a que as súas novelas te removan por 
dentro, te fagan sentir incómodo por momentos, pero 
sobre todo que sintas satisfacción coa lectura. Golpes 
de luz é outra das súas obras e a cal vos recomendo 
encarecidamente.

Infamia [Substantivo feminino]

1. Calidade de infame.
2. Acción ou palabra infame.
3. Situación de quen perde a honra ou a reputación.

Rocío Otero

LECTURAS RECOMENDADAS“AS RECEITAS DE TÍA JU “ 

BISCOITO DE AMÉNDOAS E CABELO DE ANXO

Ingredientes:   

• 150 g de améndoa moída
• 4 ovos
• Unha lámina de follado
• 110 g  de azucre
• 100 g de cabelo de anxo
• Esencia de vainilla
• Canela (optativa)
• Papel de forno
• 4-5 noces picadas

Elaboración:

De primeiras, poñeremos enriba do papel de forno 
a lámina de follado  na bandexa e darémoslle un 
xusto no forno, arredor duns 15 minutos, e  despois 
estendemos sobre a base o cabelo de anxo.
Coa mesma, nunha cunca batemos os ovos, 
coámolos e, de seguido, engadimos o azucre, 
mesturamos todo ben e sumámoslle as améndoas 
moídas sen parar de remover e unhas gotas da 
esencia de vainilla para aromatizar.
Verteremos o resultado na bandexa e coa mesma 
enfornamos a 170-180º arriba e abaixo, arredor 
de 45-50 minutos e sen ventilador, pois resecaría 
a masa.
Estaremos vixiantes para que non se queime, mais 
coa mesma podemos acompañalo cunha boa cunca 
de chocolate quentiño… ñam ñam.

Julia Seijo  

Hoxe poñemos o acento nas longas invernías de antano, 
mentres as augas castigan as fontes, os camiños, deixando oír 
a sonoridade da chuvia tan nosa xunto cos ritmos pausados 
fundidos na propia paisaxe...As brétemas que nos fan imaxinar 
outras formas, outros sentires, coma un preludio do que virá, 
ledicia, dor, escuridade, morriña…
O derradeiro tempo devala sen pausa nas nosas vidas, 
devolvéndonos á orixe, buscando o equilibrio incesante da luz e 
as cores, como xeometrías ensaiadas, cal se de ximnasia rítmica 
se tratase.
Tamén ondeamos neses invernos e os seus efectos nas xentes, 
esa enerxía por descubrir, o vento mareiro, pensar que a choiva 
nos rexuvenece…A natureza simple, que afecta tanto o espírito 

PAISANAXE

Pedriñas molladas, co meu pensamento volvo a Santiago
Pedriñas molladas! Recordos pechados

Non sinto as falas, as falas doutros tempos, 
tempos pasados

Chove en Santiago!
O musgo nas casas, a pedra mollada,

portas pechadas
Chove en Santiago!

Asoman en min 
tempos esquecidos

A auga do cano, salpicando as pedras
e os peregrinos mirando para elas

O encanto da choiva miúda
Xogando co pelo

fai que eu me sinta mirando para ela
Chove en Santiago!
Móllanse as pedras
As pedras molladas
Pedras de Santiago!

PERCORRO SANTIAGO

dos homes, así como as enerxías e ritmos para o traballo duro e 
diario da nosa xente, afeita ás xeadas de cedo.
A paisaxe galega, tan expresiva, tan vexetal, de cores vivas, 
sinxela, forte e ordenada maniféstase purificadora, cunha potente 
alegría axustada no horizonte, deixando voar o pensamento, 
amansando paixóns secretas, interpretando as propias vidas.
Parécenos escoitar os primeiros piares dos paxaros, enunciando 
días de luz, días grandes, cheos de olores, con beleza mires onde 
mires, exultante e insultante á vez… dando pé a un desfrute 
interior, íntimo e calado, cun toque simbólico, mais cheo de 
esperanzas que tanta falta nos fan nestes tempos revoltos, de 
medos infames onde a desilusión campa ao seu aire…

Xastre

Rúa do Vilar. Santiago. Foto: KsadoDeolinda Gómez 

2023. As Letras Galegas dedicadas a quen as instituíu:
Fernández del Riego.  

Fernández del Riego, a quen este ano se lle dedican as Letras 
Galegas, atravesou o século XX e a primeira década do XXI con 
Galicia como misión, traballando coma un obreiro do galeguismo, 
en palabras de Ramón Nicolás. 
Moitos anos e moitos traballos, todos eles realizados con 
responsabilidade e bo facer. Para demostralo chega con 
comentar as circunstancias que me levan á dedicatoria: 
Cando traballaba e presidía a biblioteca da Fundación Penzol 
na Casa Galega da Cultura, foi socio e presidente de ANABAD 
(Asociación Nacional de Archiveros, Bibliotecarios, Arqueólogos, 
Museólogos y Documentalistas) - Galicia e formou parte do 
Consello de Bibliotecas da Xunta. O seu papel como gardián 
dos libros entregoumo Malós, con verdadeira veneración, tal 
vez  porque ambos coincidían no traballo silencioso, nese lado 
menos iluminado que a sociedade acostuma esquecer. 
Cando chega á RAG (Real Academia Galega) dignifica a 
institución (a casa da lingua e a cultura do país) que recibiu 
nun estado tan deplorable que os académicos non acababan 
de tomar posesión a pesar de ser nomeados. Reforma os 
estatutos facendo posible que a directiva o sexa por un tempo 
limitado de tal forma que vai ser, xustamente el, o primeiro que 
deixa a presidencia sen ir cos pés por diante. Instaura o Día 
das Letras Galegas que agora se lle dedica. Cando establece 
esta celebración (a festa do libro galego) pensa na rapazada e 
as escolas, onde realmente rematou sendo máis asumida que 
en ningún outro ámbito, de forma que nos centros educativos, 
e dende as idades máis temperás, trabállase cada un dos 
homenaxeados/as a pesar da dificultade que algún deles pode 
entrañar. Fernández Rei foi quen me falou del como home que 
pon orde e ergue unha RAG digna do país dos galegos. 
Agora, tempo despois, revisada vida e obra, creo que cómpre 
ir apuntando a modo de luzadas dun faro, algúns dos aspectos 
que máis me teñen chamado a atención. Non falarei da súa 
participación na meirande parte do tecido cultural e político 
na época da República, dende a representación estudantil 
ao Seminario de Estudos Galegos, o Partido Galeguista ou 
a campaña do Estatuto con Castelao e Bóveda. Detereime 
unicamente no sentido patriótico que o leva con 18 anos a 
celebrar o Día da Patria Galega na súa vila, Lourenzá, colocando 

a nosa bandeira  no balcón do Concello, dende o cal pronuncia 
un discurso que remata co himno galego; ou o seu papel de 
orador na sesión inaugural do curso académico 1933-1934 na 
Universidade de Santiago, no que avoga pola galeguización da 
universidade e a cooficialidade dos idiomas galego e castelán.
Ese orador destacado ha de “calar” por imperativo vital cando o 
Golpe de Estado, a Guerra e a Ditadura. 
Na guerra, despois de estar un tempo agachado, ha de 
incorporarse ao exército sublevado como único modo de salvar 
a súa vida. Á volta segue marcado, non vai poder volver a dar 
clases na universidade nin en ningún outro centro de ensino, vivirá 
das clases particulares e dos traballos que Paz Andrade lle vai 
conseguindo, por esa razón se despraza a Vigo e alí establece a 
súa residencia definitiva. 
Aínda así, vai participar na clandestinidade, por exemplo, 
coordinando as emisións en lingua galega da BBC de Londres (de 
forma que, ao longo de nove anos e oitenta e tres programas, 
a lingua perseguida no propio país puido escoitarse a través de 
Londres) ou intentando a reconstrución do Partido Galeguista por 
volta dos anos 40. 
Fernández del Riego vai ter un papel moi relevante como ponte 
cos exiliados, na chamada Galicia exterior. De feito, comeza 
publicando en 1949 en Bos Aires a súa primeira obra, Cos ollos 
do noso esprito, editada pola Federación de Sociedades Gallegas, 
pois alí saen á luz os libros que aquí estaban prohibidos.  

Pilar Sampedro

A Malós Cabrera e Fernández Rei, porque 
ambos me reivindicaron a Fdez. del Riego 
cando eu non era consciente do seu valor.

Estamos ante un home que traballa toda a vida, de maneira 
incansable e silenciosa, pola idea de Galicia. Estas palabras: 
“Galicia non deixaba de existir. Escribir viña se-la maneira de se 
manifestar. Dicir que se estaba aí, contar que se vivía” explican 
o seu empeño na escrita, en xornais e revistas (de aquí e da 
diáspora), tentando levar a lingua e a cultura galega a todos 
os medios que llo permiten, baixo diferentes pseudónimos 
(Adrián Solovio, Adrián Soutelo -ambos de Arredor de side Otero 
Pedrayo-, S. L., Cosme Barreiros, Ronsel e Alevín e Salvador 
Lorenzana). A súa sinatura está presente en máis de 150 
monografías, como prologuista, editor literario ou tradutor en 
case un cento de títulos e asinou máis de catro mil colaboracións 
en publicacións periódicas. 
É un autor de divulgación e ensaio máis que de creación; 
dedícase á confección de manuais divulgativos que se ocupan 
de diferentes eidos da nosa cultura, pois ía atendendo ao que se 
vai precisando como o eran os dicionarios, historias da literatura, 
antoloxías, traducións…
Un verdadeiro activista que vai montando os alicerces para 
volver a erguer a nación, grazas a estar dotado dun gran sentido 
histórico e de posteridade; máis preocupado por crear as 
estruturas nas cales outros poidan crear e publicar que en facelo 
el mesmo. Entre os seus empeños está a editorial Galaxia con 
Isla Couto, a fundación dun soño para a reconstrución interna 
do país. A revista galega de cultura, Grial, con Ramón Piñeiro,a 
Revista de Economía de Galicia con Xosé Manuel Beiras. Neste 
sentido, debemos ter en conta a súa afirmación de que en galego 
se pode escribir de todo, tamén de economía. Algo que aínda 
hoxe toca defender. 
El vai participar en todas as iniciativas como a Casa de Rosalía ou a 
Fundación Penzol, as múltiples organizacións e fundacións das que 
formou parte e apoiou, sempre poñendo o seu ombro nas empresas 
culturais do país. Del foi a suxestión a Celso Emilio Ferreiro, de 
Longa noite de pedra para o título do seu libro (e en consecuencia 
da época así denominada). Igualmente, debeu encargarse de enviar 
a terra galega (recollida por el mesmo e Otero Pedrayo) na cal vai 
ser enterrado Castelao no exilio. 
Pero, entre elas, quero destacar un empeño calado e frutífero: a 
recuperación de Cunqueiro para a literatura galega. Así o contaba 
Darío Xohán Cabana: “Entón Paco del Riego chamou por Álvaro 
Cunqueiro, a voz agarimosa da amizade e do galeguismo da primeira 
mocidade (…). O alegre epicúreo de Vilanova de Lourenzá foi bon 
amigo pra el, e foi tamén por moitos aspectos esenciais un dos 
homes máis importantes da historia de Galicia da segunda metade 
do século XX: sen el, sen o bon don Paco, nin vos nin eu estaríamos 
hoxe aquí, nin Cunqueiro sería Cunqueiro, nin Galicia sería esto que 
aínda segue sendo e resistindo contra os seus inimigos, entre os 
cales os peores son algúns dos seus fillos.”
Foi tan avanzado Fernández del Riego que definiu para a 
posterioridade que escritor galego era aquel que escribía na lingua 

propia do país porque a súa adscrición non dependía do lugar no 
que alguén naceu ou reside, senón a lingua que usa na escrita.  
Unha literatura de nación co idioma como trazo distintivo da súa 
conformación. Afirmar isto no ano en que o celebramos mentres 
asistimos á creación da Asociación Galega de Escritores (na que 
participan maioritariamente escritores en castelán) e lembramos 
que el estivo no primeiro intento de crear a asociación de escritores 
(en lingua galega). Igual que lembrar a súa reivindicación do galego 
na universidade, do uso do galego en todos os ámbitos... fainos 
pensar no pouco que andamos, a pesar dos traballos que homes 
como Fernández del Riego levaron a cabo. De don Paco tamén 
debemos reivindicar  que lle abre a RAG aos que defenden a lingua, 
sen mirar a ideoloxía, atendendo unicamente a se son ou non, vidas 
de entrega e dignificación da lingua e a cultura galega.
O seu traballo supuxo un exemplo modélico de entrega e 
xenerosidade. Froito desa filantropía e compromiso co país cede á 
cidade de Vigo os fondos da súa biblioteca (trinta mil volumes alén 
dun arquivo único de documentos contemporáneos entre os que 
salienta o seu arquivo epistolar) e a súa pinacoteca que actualmente  
forman a Biblioteca - Museo Francisco Fernández del Riego.
Por todas estas razóns quero rematar lembrando algunha 
das súas declaracións: “Galicia é hoxe un territorio escravo. 
Un territorio sen alma, colonizado polos criados dos políticos 
centralistas”, “Eu miro para atrás e digo: é inconcibible que 
fixeramos iso nós sen cartos, uns rapaces sen prestixio especial, 
perseguidos politicamente, vixiados pola censura, un milagro!”, 
“Queimamos as nosas vidas en defender a cultura do país. 
Agora outros recollen ese testigo e transfórmana conforme os 
tempos, pero nós permitimos conservar esas raíces soterradas 
e perseguidas”…
E as palabras de Vicente Risco, coma un brinde: “Vostede é un 
home multiplicado pola unidade seguida de ceros. É magnífico” 

Cunqueiro, Del Riego e Carballo Calero, na mocidade.

Eran tempos igual de duros que os actuais e a xente para comer recorría 
ao que estaba na súa man, fose lícito ou non. E uns e outros, en maior 
ou menor medida, tivemos os nosos encontros coa xustiza, así que unha 
especie de código de honra obríganos a permanecer silentes en asuntos 
que non nos incumben. No entanto, comezaran a producirse uns feitos 
que transcendían as leis humanas e, o que é peor, as divinas. En varios 
cemiterios da zona atopáranse as tumbas profanadas e os cadáveres des-
poxados dos obxectos de valor cos que foran soterrados. É costume no 
lugar que algunhas persoas pretendan levar para a outra vida as cousas 
que adoran no mundo terreal e deixan escrito nos testamentos os seus 
desexos de seren soterrados con xoias, vestidos ou outras cousas de va-
lor. Debilidades humanas merecedoras de crítica, con certeza, mais que 
hai que respectar porque é unha última vontade. E infelizmente hai seres 
desprezábeis que aproveitan a impunidade da noite e a soidade dos cam-
posantos para roubalos até despois de mortos. Se existe unha profesión 
innobre e degradante é a de profanador de tumbas. Tamén no delito hai 
clases e o crime máis ignominioso é non permitir que os que nos deixaron 
poidan descansar en paz. Nós, e creo que nisto podo falar en nome de 
todos os presentes, odiamos canto nos lembra as leis inxustas que pade-
cemos. A vista dun uniforme, sexa dun soldado, dun policía ou dun funcio-
nario, únenos na súa contra, e antes preferimos o cárcere que delatar un 
ladrón que busca cubrir as necesidades mínimas da subsistencia. Mais, 
amigo, cando se trata de seres infectos que non poden respectar nin as leis 
de Deus, xa é outra cousa. Aí acudiremos ao xuíz máis desapiadado ou ao 
militar máis sanguinario, se for necesario.
O pousadeiro detívose un momento para observar o impacto que a historia 
causaba no forasteiro, o cal amosaba a mesma consternación que o resto 
dos aldeáns, aos que, aínda que coñecían a narración de memoria, o relato 
desta seguíaos conmovendo como o primeiro día. Prestaban tal atención a 
Murphy que ninguén se atrevía a moverse por non perder o sentido dunha 

palabra. Na súa imaxinación creaban formas corpóreas a canto escoitaban 
e, se fosen interrogados, prestarían testemuño da veracidade dos feitos 
que coñecían só por referencias. 
No exterior o temporal seguía bramando con furia. O pousadeiro continuou:
–Debo pór no voso coñecemento que outro feito macabro viña producín-
dose neses días. Durante os días anteriores á chegada de Sean O´Neill 
ouvíuse en varias ocasións o berro da banshee. 
–Uuu!! –exclamaron os asistentes. 
Aquela palabra provocou a inquietude xeral. Murphy inquiriu coa mirada ao 
forasteiro. Robin fixo un aceno negativo coa cabeza. Descoñecía a lenda 
da banshee. 
–Se existe un berro pavoroso, doloroso e queixoso, ese é o da banshee. 
Ninguén sabe ao certo quen ou que é a banshee. Para uns é un berro 
arrepiante e demoníaco. Para outros, adopta a forma dunha muller, en 
ocasións bela e pálida e ás veces dunha vella cuxa fealdade dá gana de 
morrer ao que teña o atrevemento de ollala –agora a voz de Murphy ad-
quiriu un ton grave–. Nalgunhas familias irlandesas antigas, a morte dal-
gún fillo é anunciada pola banshee. O que non escoita ese chío fúnebre e 
aterrador é o que vai morrer. E axiña coñece a proximidade do seu final, 
porque le nos ollos da súa nai ou do seu irmán a chegada da Parca. Por 
iso causa un pavor infinito. Pensaredes que é un conto de vellas ou de 
mentes ignorantes e supersticiosas, mais asegúrovos que é tan real coma 
vosoutros e mais eu. E dígoo por experiencia, mais iso fica para outra 
noite. Por causa da fame e das doenzas, a morte visitábanos a miúdo e, 
como unha desgraza nunca vén soa, ao feito de sofrer e perecer uníase a 
profecía infalíbel da banshee. Ben, comprenderedes que o clima reinante 
no lugar era de pánico. Un edicto ordenou realizar os enterramentos no 
momento de maior luz do día. Familiares, amigos e os propios sepulturei-
ros abandonaban o cemiterio con toda a urxencia que o acto lles permitía. 
Esas condicións de terror xeral foron as aliadas perfectas dos ladróns da 
morte. Os rufiáns, alleos ás normas morais, atoparon o caldo de cultivo 
ideal para o seu infame traballo. A precaria situación das familias impedía 
que os féretros tivesen a mínima fortaleza. Eran un albo fácil. Os profana-
dores, na súa dexeneración, recorrían a calquera acto por repugnante que 
fose. Se un anel ou unha pulseira se resistían, cortaban o dedo ou a man; 
cando unha medalla se atascaba, separaban a cabeza do tronco coa pa 
que antes lles servira para forzaren o ataúde. E cos cadáveres recentes, 
se atopaban as roupas aproveitábeis, non lles parecía obsceno deixar o 
morto espido e desenterrado para servir de pasto ás bestas. A irreverencia 
chegaba até tal punto que se deron casos en que, ao non acharen nada de 
valor, movían os corpos até deixalos en posicións ridículas e indecorosas, 
para que ficase testemuño do desprezo que sentían polo culto aos mortos. 
As autoridades, preocupadas por problemas de maior índole, prestaron 
pouca atención aos traficantes deste negocio sacrílego. Nin sequera dispu-
ñan de medios económicos para recrutar gardiáns que vixiasen esa clase 
de actividades. Para alimentar máis os temores e as murmuracións, correu 
a noticia de que a moza Ciara enfermara gravemente. Ciara era unha mu-
ller belísima, duns vinte anos de idade, que veu residir a esta rexión, ao 
parecer por motivos de saúde. Fráxil e de complexión delgada, dicíase 
que a doenza a acompañaba dende meniña. Lucía unha cabeleira longa e 
de cor negra acibeche que contrastaba coa súa pel branca como a neve. 
A elegancia dos seus movementos dotábaa dun porte delicado que máis 
se asemellaba a unha figura de porcelana que a unha muller. Sabía falar 
varias linguas, aínda que o acento era imposíbel de determinar, ao igual 
que o lugar de que era nativa. Comentábase, se cadra por certas faccións 
mediterráneas, que tiña antecedentes gregos. Herdeira dunha importante 

Manel Monteagudo

fortuna, mercou a única mansión digna da súa liñaxe nas proximidades da 
aldea. Envolvíaa un halo de misterio porque en contadas ocasións se rela-
cionaba con xentes do lugar. Iso deu pábulo a murmuracións sobre a súa 
procedencia e sobre a orixe da súa riqueza. Por todo servizo só tiña unha 
señora abondo vella que se encargaba de cociñar e manter a casa limpa. 
De por parte, a vella realizaba as funcións de administradora da facenda, 
posto que era ela a que se encargaba de mercar todo o necesario e de 
pagar as facturas aos acredores. Rara vez era vista Ciara pasear polos 
xardíns da súa residencia e nunca a abandonou até que a levou a morte. 
Tampouco recibía visitas nin organizaba festas. Illada do mundo, a súa vida 
era un segredo. O único que non se ocultaba eran os cartos. Os poucos 
que tiveron o privilexio de cruzar os muros da mansión para reparar algún 
estrago ou provela de viandas comentaban despois o luxosos que eran os 
móbeis e o bo gusto co que estaba decorada. E os afortunados que tiveron 
a sorte de traballar na casa recibiron sempre espléndidas propinas, á parte 
do salario. Tamén a igrexa da aldea recibiu cuantiosos donativos de axuda 
para restaurala, o cal era a mellor proba da súa alma caritativa, porque en 
lugar de profesar a relixión católica, a súa, segundo se dicía, era pagá. Os 
rumores confirmáronse certos. Unha tarde a administradora mandou cha-
mar o doutor. O médico, tras recoñecela, diagnosticou de inmediato que 
a enfermidade entrara na fase terminal. A Ciara quedáballe, como moito, 
unha semana de vida. A criada suplicoulle que mantivese o segredo, ante 
o temor de atraer esas hienas, porque non se lles pode chamar homes, 
ávidas das xoias que a moza pretendera lucir no sudario. O médico, tan bo 
no seu oficio como bébedo impenitente, incumpriu a palabra que con honra 
empeñara. A xenerosa remuneración percibida veu gastala axiña ao meu 
local e, ás tres horas, estando xa ebrio, contou a cantos quixeron escoitalo 
que Ciara morría. Apenas se gardou o prazo que marca a lei para soterrala. 
No pequeno panteón que ordenou construír cando chegou a estas terras, 
foi depositada para que descansase eternamente. Descanso que non lle 
concederon, como a seguir descubriredes.
–Recoñezo –continuou o pousadeiro- que eu participaba de idénticos me-
dos ou, por dicilo doutro xeito, desa histeria que nos facía ver saqueado-

res de tumbas por todas as partes. Convencido de que o meu visitante 
ocupaba a noite en despoxar os mortos por ser demasiado covarde para 
facelo cos vivos, decidín axexalo. Sean O´Neill regresaba cada madrugada 
puntual e eu agardábao disimulando atender os meus labores. Cada día 
escrutábao de arriba a abaixo á espera de atopar un sinal, un indicio que 
confirmase as miñas sospeitas. E atopeino. Ao amencer de tal día como 
hoxe, Sean volvía puntual. Con todo, estaba nervioso e excitado, algo in-
sólito nel. Puiden albiscar que debaixo do abrigo agochaba unha pequena 
caixa. E malia que tentaba ocultar as mans, tamén puiden apreciar que 
as tiña cheas de feridas. Para min foi a proba definitiva. Nese recipiente 
atopábase un botín de valor incalculábel e podería asegurar quen fora es-
poliado. Na desesperación, para que outros colegas non se lle adiantasen, 
o mozo escachara os cristais do mausoleo de Ciara. Quixo o infortunio que 
outra circunstancia viñese enganarme. Sean pediume que lle preparase a 
conta porque ía partir esa mesma mañá así que descansase un bocado. 
Era a proba definitiva que afastou as poucas dúbidas que me ficaban. Non 
tiven a prudencia de agardar que as noticias confirmasen o que estaba fa-
bulando a miña imaxinación. Perpetrado o sacrilexio, tentaba desaparecer 
antes de que puidese ser interrogado ou detido.
O narrador baldeirou as cinzas da súa pipa e volveu a recargala con taba-
co. Sabía manter o interese da audiencia facendo pequenas paradas no 
relato. Ao forasteiro chamoulle a atención a torpeza do pousadeiro para 
acender de novo a pipa. Un tremor das mans revelaba que estaba nervio-
so. Cando a pipa fumegaba de novo proseguiu:
–Deille as instrucións pertinentes ao persoal ao meu servizo para que atra-
sasen a saída de Sean polos medios que fosen. Mentres, apresureime a 
denuncialo. Nesa mañá o frío era cruel. Un vento xeado azoutábame a cara 
de camiño ao posto de garda. Conteille canto sabía ao cabo de carabinei-
ros presente no cuartel coidando de expresarlle sempre que eran indicios 
e non probas concluíntes. Coñezo as leis e sei a condena que corresponde 
por denuncias infundadas. A partir dese momento os acontecementos de-
viñeron en tráxicos. O cabo, home que non se distinguía pola súa afouteza, 
temendo enfrontarse a soas cun perigoso bandoleiro, foi recrutando polo 
camiño cantos brutamontes e tipos mal encarados atopou, baixo a ameaza 
de desobediencia á autoridade. O resultado non puido ser máis desolador. 
En poucos instantes, unha turba sedenta de vinganza irrompía na pousa-
da. Armados con aveños de labranza e voceando mil berros e xuramentos, 
chegaron dispostos a esnaquizar vivo o profanador. Sean, ao ouvir aquel 
tumulto lanzando imprecacións, asomouse á xanela e comprendeu logo 
a situación. Fixo reiterados intentos desesperados para calmalos e pro-
clamar a súa inocencia, mais ninguén o escoitaba. Creo que tanto lles 
importaba que fose culpábel ou non, ían dispostos ao linchamento e nada 
os detería. Convencido da morte arrepiante que o agardaba, Sean ence-
rrouse no seu cuarto. Cando a multitude derrubou a porta, ofrecéuselles 
aos seus ollos un espectáculo penoso: Sean enforcárase. A visión do corpo 
inerte refreou a ferocidade da chusma. Os que uns segundos antes pare-
cían máis diaños que seres humanos acougaron a ira e foron retirándose 
silenciosos e amoucados. O cabo, avergoñado por terse provisto dunha 
axuda que non puido controlar, decretou que nada podía tocarse até que 
viñesen os seus compañeiros ou un xuíz, ao que enviara aviso para que 
se presentase de inmediato e ordenase o que se debía facer. E a traxedia 
acababa de comezar. Cando se realizou o pertinente rexistro do corpo de 
Sean, apareceu a súa documentación, que posteriormente se demostrou 
verídica. Sean O´Neill era un erudito, un experto en culturas antigas e le-
vaba a canda el un salvoconduto do Goberno para transitar por lugares e 
horas non permitidos. Ao parecer, veu á comarca a terminar algún estudo 
e aproveitaba o día para se documentar e a noite para facer o traballo de 
campo sen ser molestado pola infinidade de individuos que vagabundean 
por estes lugares. Pola tarde, a par que o cadáver de Sean era repatriado 
á súa cidade natal, desatouse unha xigantesca tormenta, que cada ano se 
repite para que este lugar non esqueza o terríbel erro que cometeu.

A LENDA
DA ILLA DA CREBA 

Pouca xente queda xa que se lembre, pero hai moitos anos habitaban 
estas nosas terras uns seres pequenos e corpulentos, de cor terrosa, 
que damos en chamar mouros. Dise habitaban porque hai xa tamén 
moito tempo que foron expulsados polos cristiáns, quen os relegaron a 
vivir soterrados baixo terra, onde continúan aínda nos nosos días.
Malia que son poucos os encontros entre mouros e humanos (de aí que 
nos esquezamos deles), raro é o lugar onde non se fale dalgún veciño 
que vivise un suceso que os implique, como raro é percorrer a orografía 
do noso país sen dar constantemente con túmulos, penedos, covas e 
outros accidentes anómalos que son testemuño da súa presenza.
Boa conta deste feito dérona durante séculos unhas ruínas que había na 
que agora coñecemos como illa da Creba, e que foron esmorecendo co 
tempo ata desaparecer totalmente hai poucos anos coa construción dun 
chalé sobor dos seus últimos vestixios. Morreu con isto materialmente, 
pero non no maxín popular, o que quedaba da historia do nacemento da 
illa, que será o obxecto deste relato.
Efectivamente, cómpre falarmos de nacemento porque estes 
acontecementos remóntanse a cando aínda había unha lingua de terra, 
penedos e area que a unía ao norte coa terra firme.
Dispúñase así un espazo seguro, de grande valor estratéxico, que con 
bo criterio os mouros souberon aproveitar para construír un forte. Este 
estaba rexido por un casteleiro que tiña unha filla que coidaba con 
esmero un templo dedicado a un deus falso que se atopaba no interior 
desta edificación.
Un día, os humanos asediaron o castelo e, non sen antes render unha 
cruenta batalla, acabaron por derrotar estes seres máxicos, degolando 
un a un todos os que sobreviviran, mesmo o seu xefe, o casteleiro do 
forte.
Despois de rematar semellante “fazaña”, cóntase que os cristiáns 
comezaron a celebrar a súa vitoria rompendo os ídolos venerados por 
aquel pobo pagán, sen reparar en que, tras dos muros, aínda había 
alguén que os vixiaba con atención: a filla do alcaide, que aproveitou o 
seu descoido para ir correndo refuxiarse a unhas galerías subterráneas 
que alí había.
Chea de desesperación e entre bágoas, pregou a todos os deuses e 
ánimas en que cría (pois eran moitos) para que lle acudisen aló mesmo 
e para que vingasen semellante profanación.
Tan de corazón foron as súas súplicas que acabou presentándose ante 
ela un dos xenios os que invocaba, quen se dirixiu (cunha voz que 
dificilmente sería descritible con palabras) á moura dicindo:
- Por min chamabas e aquí me tes, cóntame que é o que queres e verei 
que podo facer.
E ela contestou saloucando:
- Si, así é. Eu son a filla do casteleiro. Aquí nacín e aquí fixen a miña 
vida, e sempre fun fiel aos meus e respectei as ánimas do lugar… E 

agora… Agora viñeron os cristiáns, mancharon co sangue do meu pai 
o meu fogar e destruíron as nosas efixies. Daría a vida por unha xusta 
vinganza e iso é o que quero!
E o xenio concluíu con contundencia:
- Os teus pregos escoitei e os teus prantos entendín. Agora vinganza 
che hei dar, se encomendas a túa alma pra min.
Non ben rematara de dicir isto cando o ceo se cubriu de inmediato, 
iniciándose un trebón que o alumou cun cento de lóstregos lampexantes.
Mentres, o vento batía cunha forza descontrolada contra todo con canto 
atopaba por diante, levantando unha nube escura de po e pedras que, 
sen dúbida, colleu por sorpresa os atacantes do castelo, que aínda 
seguían festexando.
 De súpeto, aumentando aínda máis a incerteza de quen estaban alí, 
o leito do mar bramou cun son profundo e grave, e entón ergueuse 
inesperadamante a grande altura unha inmensa masa de auga que 
se precipitou sobre o monte da Creba, separándoo da terra firme ao 

Deseño de Alberto Otero Pérez

Poden facerse diferentes lecturas do relato mitolóxico que se acaba de expor.
Unha delas pasaría por unha comprensión obxectiva na que sería salientable 
a xustaposición dos elementos que fan desta unha historia complexa, enchida 
de personaxes e elementos ata o límite da súa extensión.
Non facilita isto a súa comprensión, e mesmo poden saír algunhas 
incongruencias (era sabido que houbera un castelo de mouros porque había 
unhas ruínas? Ou eran quizais estas as ruínas da capela?).
Con todo, de querer quedarse nesta capa superficial, a consecución cruenta 
e dinámica dos acontecementos é abonda para captar a atención e resolver 
as cuestións suscitadas no lector, co que se respondería con suficiencia ao fin 
básico de calquera conto.
Porén, como xa se adiantou, existen outras maneiras diferentes de achegarse 
a estas páxinas, entre as que destacaría aquela que buscase dotalas dun 
contexto, e atópanse aquí uns testemuños moi interesantes que se exporán 
de maneira breve.
Neste sentido, o primeiro para aclarar é que esta é unha reconstrución dun 
relato incluído nun artigo publicado por Rodríguez, P. en 1888 na revista Galicia 
Diplomática (Ano III. n.º 31. Páx. 230-231). Nel abordábase o asunto das aras 
sestianas, cuestión esta que nun momento deixa de lado para engadir o que lle 
contara un vello pescador no porto do Freixo no ano 1887.
Nesta versión “recuperada” pretendeuse clarificar e eliminar as contradicións 
insalvables das súas palabras, o que inclúe, por exemplo, dicir que fose posible 
para os humanos (antes da separación en illa) acceder ao monte a pé para 
achegar gando ou ir á romaría da Capela (non era o monte dos mouros e a illa 
dos humanos?).
A estas alturas podería abrirse unha análise antropolóxica das figuras literarias 
incluídas, o que fai, co relacionado co culto ás serpes e á súa relación coas 

Contexto e breve análise contextual da lenda da Illa da Creba

mulleres, F. Alonso Romero no seu libro La serpiente mítica (Andavira, 2022).
Desafortunadamente, esta ocasión só se presta a unhas pinceladas básicas 
que deben pasar pola mención das temáticas principais, que serían a loita pola 
imposición do cristianismo, o tratamento local da mourindade ou a relación cos 
cultos protectores mariñeiros, que sería o último en perderse no relacionado 
con esta lenda.
Efectivamente, se algo disto sobreviviu ata finais do século XX foi o culto local 
á Virxe da Creba.
Xa F. Alonso recolle como os mariñeiros se persignaban ao pasar por diante 
da illa, algo semellante ao que nos conta Paco Quintela, oriúndo de Tal, 
recordando con suma claridade unha práctica que viviu nas súas viaxes no 
Carreto, unha embarcación que aínda a mediados do século XX (anos 50 e 60) 
ía dende Muros a Noia, parando no Freixo e en Tal.
Conta Paco que o paso pola illa era unha zona complicada “por se mesturaren 
as augas do río Tambre e do mar”, feito que motivaba que circulase no barco 
unha caixa de esmolas para pedir cartos pola Virxe da Creba cando se pasaba 
a estas alturas.

tempo que se abría unha sima que, despois de engulir de vez castelo, 
cristiáns e moura, quedou pechada con eles dentro para sempre.
E alí, na escuridade de baixo terra, o xenio converteu a moura por arte de 
maxia nunha grande serpe, e os cristiáns en touros consagrados ao seu 
servizo como castigo pola súa afronta.
Quedaron deste xeito da man daquel maléfico e escuro señor, que 
permitía que touros e serpe continuasen executando o seu ominoso 
plan, raptando mulleres, homes e nenos das aldeas máis próximas, para 
levalos ao seu abominable pazo subterráneo.
Pero o seu labor non se limitaba a isto, senón que tamén causaba 
tempestades e chuvias que facían que todo tipo de embarcacións 
quedasen mergulladas para sempre nos abismos mariños, e isto é só 
unha parte das maldades que á súa conta se perpetraban.
Ante semellante catástrofe, as xentes do lugar procuraron por calquera 
medio unha solución que puxese fin a esta situación, pero non deron 
con ela ata que se reuniron cun eremita que estaba retirado nunha fraga 
próxima.
O eremita, que era un vello sabio, fíxolles entender que non había medio 
material nas súas mans para acabar co xenio e remarcou que a única 
solución posible pasaba por edificar unha capela na illa dedicada á nosa 
Raíña dos Ceos.
Con grande apuro, axiña se puxeron de acordo e levaron a cabo tal 
tarefa, e coñeceuse que dende o momento xusto en que se lle puxo fin 
remataron para sempre os agravios daquel espírito maligno, permitindo 

por fin a nenos, mulleres e homes, vivir por sempre en paz no lugar.
Tal é e foi sempre a historia da illa de Creba, como tales foron os motivos 
de que alí se construíse a capela, hoxe xa totalmente desaparecida. 
Haberá quen o crea e haberá quen non, pero para os veciños isto era 
unha verdade, igual que o é agora nestas modestas liñas.

Deseño de Miguel Rodríguez Otero

Alcaldes de tanatorio!!

 
É indignante que sigamos tendo que falar do 
próximo tanatorio en Outes,  parece ser un tema 
recorrente dos alcaldes da localidade. Iso si, queren 
tanatorios, que si que fan moita falta, pero lonxe 
das súas casas, e neste caso no centro da poboación, 
nunha área sen moito maltrato urbanístico, iso si, 
con soares urbanizables, mais despois disto…
Partimos da base de que o proxecto se fraguou 
nas últimas lexislaturas do PP de Outes, que pode 
estar moi orgulloso de todo o que deixou facer 
neste tema que andamos a tratar…pero que moi 
orgullosos. Cumprían os requisitos, contestarían se 
lles preguntas, pero é que aínda non se decatan de 
que ese tipo de servizo poderíase poñer en calquera 
outro sitio, dando o mesmo servizo e sen danar o 
contorno onde agora o queren ubicar… E o que 
vendeu o terreo -foi listo-, cartos para o peto e que 
poñan o que queiran, xa non é o meu problema!!
 Habería que preguntarlles aos que levaron e agora 
levan todo isto -os verdadeiros responsables- se 
pensaron nalgún momento nos distintos e moitos 
propietarios lindantes do susodito local de velorio. 
Preguntáronse algunha vez se lles repercutiría para 
ben ter esa obra ao lado dos seus soares, pois que 
van edificar ao lado? É unha coña!!
Xusto ao lado de onde se poñen os postos nas 
festas, teremos friame e a Panorama ao mesmo 
tempo, pensamos que todo é unha falta de respecto 
pura e dura, pois como temos indicado noutras 
ocasións, nun concello de case 100 km cadrados, 
e aínda máis, cun proxecto de polígono industrial 
na zona da Xurisdición, collen e van chantar un 
tanatorio no medio da vila, nunha zona que non 
está sobreexplotada, con aparcadoiros contados 
para os locais que están hoxe activos, pois como 
quedará co evento? Xa se verá… E coa mesma van 
os espelidos/as de sempre e ala, ao que non lle guste 
que se foda!!
A cara que nos queda ao resto dos cidadáns é unha 
cara de parvos que non vexan… e todo por unha 
banda de impresentables, gobernando comenencias 
sen máis...

    Lusco e Fusco

ASÍ TAMPOUCO ...

Así tampouco: Grazas ó PP teremos un tanatorio urbano.
Orgullosos.

ASÍ SI ...

Así sí: todo pintadiño..
tiña que haber eleccións cada seis meses.!!!

ASÍ NON ...

Así non: As herbas comen as beirarúas…

Patrimonio destruído

Durante anos e décadas o noso patrimonio histórico e artístico foi vítima 
do abandono, coa conseguinte ruína, o espolio e a destrución, acciden-
tal, inconsciente ou directamente vandálica. Pero o que é máis triste é 
que tal castigo ao patrimonio continúe no presente e o que resulta xa 
indignante e que se siga facendo impunemente.
Produto do abandono son os estados ruinosos das casa reitorais de 
Entíns, Matasueiro, Santo Ourente, Sabardes ou Roo, todas elas cons-
truídas xa antes do s. XVIII. Espoliados foron o cruceiro de Mastontán, 
o do Castelo, a Cruz Mona, de Roo de Arriba, a cruz do cruceiro da 
Leira das Cruces, en Valadares, e a Santiña de Mirás, esta afortunada-
mente recuperada. Destruído de forma vandálica foi o cruceiro de Bra-
ño, en Sabardes, que lle molestaba a un veciño para manobrar co seu 
vehículo. Inconscientes foron as agresións ao castro de Coiradas por 
parte duns propietarios que, sen saber do seu valor histórico, quixeron 
achandalo (non tan inocente foi o permiso da corporación municipal e a 
omisión da Consellaría de Cultura) ou ás mámoas do monte de Banzas, 
arrasadas polas máquinas de repoboación de eucaliptos ao ignorarse 
a súa presenza. 

Rotura accidental, en cambio, foi o derrubamento do Cristo dos 
Pombeiros, en Outón, e o cruceiro do Canle, en Outes, ambos exi-
tosamente reconstruídos. Non tan meritoria foi a rehabilitación da 
ponte dos Arados, sobre o río Donas ao seu paso por Cando, e 
menos aínda a da Ponte Nafonso, unha construción medieval que 
sufriu unha intervención vergoñosamente deturpadora por parte das 
autoridades autonómicas.
Consecuencia dun temporal foi a caída e rotura da parte superior 
do cruceiro das Cruces, denominado “Cruceiro do Monte” nos li-
bros parroquiais de Cando, onde consta que se construíu en 1771. 
Os fragmentos, recollidos pola brigada de obras do Concello, están 
agardando a súa restauración desde hai máis de dous anos, supo-
ñemos que vixiados polas autoridades municipais.
Máis penoso aínda foi o esnaquizamento catastrófico do cruceiro 
do cemiterio de Santo Ourente (foto 1), obra do gran escultor noiés 
Xosé Ferreiro, autor tamén de todas as obras de arte da igrexa pa-
rroquial. A ruína nesta ocasión foi produto do desleixamento do seu 
párroco, que hai uns anos non quixo atender a prema á que o some-
tían os fregueses para que cortase a vella árbore do camposanto, 
que finalmente caeu, arrastrando consigo o valiosísimo cruceiro, 
cuxos anacos agardan futilmente, no edificio do adro, que alguén 
acometa a súa reconstrución . 
Máis recentemente tivemos noticia do esnaquizamento realizado ao 
Cristo do Souto (foto 2), no monte da Carroucheira en Boel, por 
efecto da actividade irresponsable dos tractoristas que manipulan 
grandes máquinas de cortar piñeiros esnaquizando camiños, vala-
dos, muros ou, como neste caso, un antiquísimo cruceiro. Non van 
as autoridades perseguir os autores e castigalos? Obrigalos seque-
ra a repoñer o ben patrimonial ao seu estado orixinal? 
Xunta e Concello saben que están obrigados por lei a vixiar e pro-
texer o patrimonio cultural de Galicia. Os veciños tamén deben sa-
belo para esixir as responsabilidades necesarias para poñer fin a un 
despropósito que raia o delitivo.

Xoán Mariño

Foto 1. Cruceiro de Ferreiro no cemiterio 
de San Ourente.

Foto 2. Cristo de Souto. Boel.

Como diciamos no artigo anterior, Elena Zernova traduciu ao ruso 
“Amor apresurado” e incluíuno na súa antoloxía poética galega. 
Desde logo non son os versos máis representativos de Añón, 
pero si son acaídos para unha selección destas características se 
atendemos á adecuación dun texto breve e pechado (un soneto), 
á claridade e sinxeleza expresiva, á potencialidade conceptual 
que facilita a perfecta asimilación do contido noutra lingua. De 
por parte, no final do volume, nun texto en ruso, aclárase que 
o poema está recollido do libro “Ocho siglos de poesía gallega. 
Antología bilingüe. Selección y prólogo de Carmen Martín Gaite 
y Andrés Ruiz Tarazona. Madrid, 1972”, o cal tamén limita xa de 
partida as posibilidades electivas. En calquera caso, con todo, 
un poema de amor, o cal non é pouco. Se a poesía serve para 
algo (“Os clásicos poden consolar. Mais non abonda.”, escribira 
o gran Derek Walcott) talvez un simple poema de amor poida ser 
un recuncho de calor, un misto acendido contra o frío da guerra. 
Entón, traducir o galego de Añón ao ruso é reestabelecer o diálogo 
que el comezara traducindo ao seu castelán o francés que alguén 
traducira do ruso de Turgenev. Un puro acto de amor. 
Pero a guerra, con toda a súa forza aniquiladora, é un puro acto 
de odio e traballa no sentido contrario. Nestes tempos vólvese 
falar daquela Rusia imperial e dunha cultura asentada na guerra, 
como se a nostalxia territorial ou cultural fosen o verdadeiro motor 
de Putin. Desde Ucraína o hispanista Oleksandr Pronkevych, da 
Universidade de Mykolaiv, publicou durante meses en La Voz de 
Galicia o seu “Diario íntimo de la guerra”. Nunha destas columnas 
relacionou directamente a cultura rusa (referíndose a escritores, 
músicos e outros artistas venerados tamén en Occidente) 
coa cultura do xenocidio: “Sin la alta cultura rusa, la cultura de 
genocidio de la Rusia de Putin nunca habría sido posible.” (“El 
genocidio y la cultura de Rusia”, 5-4-22). Facemos o esforzo 
por entender o argumento como froito da desesperación, aínda 
que saibamos que este filólogo tamén pedise, nunha entrevista 
televisiva para Cataluña en directo, a eliminación física de todos 
os ucraínos de orixe rusa (ironicamente, tamén el o é). Mais 
non son doadas de entender as lóxicas da guerra. Así mesmo, 
hai meses soubemos da orde enviada ao Instituto do Libro de 
Ucraína polo seu Ministerio de Cultura e Política para proceder á 
destrución de máis de cen millóns de libros publicados en lingua 
rusa. A directora do tal Instituto, Oleksandra Koval, defendía a 
necesidade de destruír libros que conteñen a “orixe do Mal”, 
incluída a obra dos grandes novelistas rusos do XIX. Setenta anos 

despois de publicarse a novela de Ray Bradbury, Fahrenheit 451, 
segue de plena actualidade, e, como clásico que é, tamén inflúe na 
lectura que facemos do pasado: sempre fomos os humanos moi 
dados a queimar libros. E case ningún libro se salvaría da queima 
necia (tampouco moitos versos de Añón), porque os libros están 
feitos dos nosos pensamentos, pensamentos imperfectamente 
humanos, e foron demasiadas ocasións aquelas nas que non 
só estivemos dispostos a queimar libros, senón tamén humanos 
(ecoa, por sempre, a cita de Heinrich Heine). 
Por iso os textos fan posíbel o que a outra vida non sempre permite. 
Aquí puidemos facer que convivisen en harmonía a tradución 
literaria e mais a guerra (despois de todo, non esquezamos que as 
crises sociais que esta provoca fan tamén xurdir a creatividade). 
Francisco Añón traducindo un autor ruso e unha filóloga rusa 
traducindo a Añón. Longa viaxe a través das letras. Dicía Sergio 
Pitol, nos artigos que xa citamos, que na literatura rusa do XIX a 
viaxe era un elemento fundamental: “Todo el territorio ruso aparece 
poblado de carrozas, troikas, brishkas, tartanas, carretelas y 
trineos”, di, despois de referir tamén, loxicamente, a aparición 
narrativa do ferrocarril. Disque Cunqueiro o expresou así: “Toda 
la literatura rusa está recorrida por un pitido de tren en la noche”. 
Desde o vagón vemos pasar Os Demos que acompañan a Putin, 
entre a neve o seu alento convértese en Fume, as súas almas 
pérdense atrás na noite, xa son Almas mortas.

OS PAPEIS DE AÑÓN

Desde Rusia con Añón (e V)
Ramón Blanco

Elena Zernova, USP, 2019

“Era unha edición bilingüe cun formato moi coidado, nunha lingua descoñecida e os novos ricos viron nel 
unha especie de obxecto de luxo co que ‘decorar’ as súas librarías”

   (Elena Zernova, entrevista publicada na páxina web da Universidade de Vigo 
(25/09/2013), en referencia a un primeiro volume da Antoloxía da

 Literatura Galega, dedicado á poesía dos trobadores, do cal se editaran 4.000 exemplares e que en pouco 
tempo se esgotaron nas librarías rusas.)


